
MINUTI

Il-Minuti tal-Laqgħa Nru. 22  li saret fit-3 ta’ Diċembru, 1994 ġew konfermati.

PREŻENTAZZJONI MILL-VIĊI PRIM MINISTRU U MINISTRU TAL-ĠUSTIZZJA

U INTERN

  THE CHAIRMAN (Onor. Jason Azzopardi): Ngħaddi mill-ewwel biex nistieden lill-Viċi Prim Ministru jaġġornana dwar laqgħa tal-kunsill tal-ministri li nżammet proprju ftit tal-ġranet ilu, fejn kompliet id-diskussjoni fuq il-framework decision to strengthen the criminal law framework for the enforcement of the law against ship-source pollution.  
Irrid ngħid li meta ħriġt l-aġenda kien hemm raġuni għalfejn ġie avżat li din il-laqgħa kellha ssir in camera.  Il-Viċi Prim Ministru kien ġentili ħafna li filwaqt li mill-ewwel aċċetta li jiġi jiltaqa’ magħna, qalli li minħabba ċerti bargaining positions kien ikun għaqli kieku din il-laqgħa ssir bil-magħluq. Pero’ wara l-iżviluppi pożittivi ta' dawn l-aħħar jumejn din il-laqgħa issa m'għandhiex għalfejn ssir in camera.  Nistieden lill-Viċi Prim Ministru sabiex jelabora.

  ONOR. TONIO BORG (Viċi Prim Ministru u Ministru tal-Ġustizzja u Intern): Mr Chairman, se nerġa’ nagħti ftit tal-background information fuq din l-item, allavolja l-aħħar darba tajt din l-informazzjoni lill-kumitat - jien mort erba` darbiet għal dawn il-laqgħat u allura xi ħaġa tgħallimt żgur – u importanti li wieħed jifhem x’ġie diskuss f’dan il-kunsill.  

Kienet għaddiet direttiva mill-kunsill tal-ministri tat-trasport li fiha kien hemm regoli ġodda dwar ir-responsabbilta` kriminali penali ta’ individwi jew kumpanniji fil-każ ta’ tinġis tal-baħar li jkun ġej mill-vapuri.  Malta kienet ivvotat kontra dik id-direttiva, imbagħad meta ġejna  għall-pieni kriminali bilfors kellha tiġi quddiem il-kunsill tal-ministri tal-ġustizzja, fejn allura hemm ir-regola ta’ l-unanimita`.  Issa l-iktar artikolu oġġezzjonabbli fid-deċiżjoni - id-direttiva hija tal-kunsill tal-ministri tat-trasport -  kien Artikolu 4.7. 

Il-liġi internazzjonali tal-baħar, l-UNCLOS, tgħid li f’każ ta’ tinġis negliġenti, pajjiż ma jistax jimponi piena karċerarja fuq il-crew jew fuq sid il-vapur.  Dan ifisser li jekk xi ħadd jidħol fl-ibħra territorjali Maltin u jniġġeż b’mod negliġenti, il-Gvern Malti ma jistax jimponi piena karċerarja ħlief fuq il-vapuri tiegħu stess.  Issa l-proposta li kellna quddiemna kienet tgħid li l-immunita` mill-piena karċerarja għandha titneħħa fil-konfront ta’ vapuri reġistrati fl-Unjoni Ewropea, li allura kien ifisser li vapuri reġistrati fl-Unjoni Ewropea ma kenux se jitqiesu iktar bħala foreign fl-ibħra tal-pajjiżi membri ta’ l-Unjoni u malli ma jitqesux iktar bħala foreign, jitilfu l-immunita` mill-piena karċerarja.  Pero’ l-vapuri mhux reġistrati fl-Unjoni Ewoprea, dik l-immunita` li m’hijiex ġejja mid-direttiva ta’ l-Unjoni Ewropea imma ġejja mill-UNCLOS kienu se jżommuha.   Ergo l-eħfef ħaġa tkun li vapur tibda tirregistrah fil-Panama għax  filwaqt li s-sid jew il-kaptan ta’ vapur reġistrat Malta jista' imur il-ħabs jekk jagħmel  ħaġa simili u fl-istess post, vapur reġistrat fil-Panama la jmur il-ħabs is-sid u lanqas il-kaptan.  

Ngħid il-verita’ għall-bidu sibna diffikulta` kbira biex niġu mifhuma għaliex beda jingħad li konna qed nibagħtu messaġġ politiku u kważi ġejna mpinġija li aħna favur l-inkwinament.  Mentri aħna konna qegħdin ngħidu li din ir-regola m’hi se ssolvi xejn dwar l-inkwinament għax li kieku inti se tagħmilha fil-konfront ta’ kulħadd nifhimha, imma ma setgħux jagħmluha fil-konfront ta’ kulħadd.  Għaliex? Għax il-liġi internazzjonali tal-baħar ma tħallix lill-Unjoni Ewropea tagħmilha fil-konfront ta’ nies u vapuri barra mill-Unjoni.   Il-liġi tal-baħar tippermetti reġjuni li jagħmlu din il-ħaġa.  Jien naħseb li fl-aħħar dan il-messaġġ wasal, Mr Chairman.  

Ngħid li fl-aħħar wasal għaliex għall-ewwel li tlajt għall-kunsill tal-ministri fil-Lussemburgu, il-pożizzjoni kienet riġida ħafna u kulħadd ħaseb li t-tliet pajjiżi konna se nċedu malajr u kien hemm ħafna pressjoni u appelli li jekk ma konniex se niltaqgħu u nilħqu ftehim fil-kunsill tal-ministri,  kien se jkollna mmorru quddiem il-Kunsill Ewropew u niftehmu hemmhekk, fejn allura hemm ukoll ir-regola ta’ l-unanimita`. Imma fit-tieni kunsill tal-ministri l-attitudni kienet ferm differenti u ftit ftit bdew joħorġu ċerti proposti ta’ transazzjoni, ta’ kompromess.   Waħda minnhom kienet - xorta ma kenitx aċċettabbli għalina, imma għallinqas kienet forma ta’ spostament minn pożizzjoni riġida - illi jkun hemm perijodu ta’ transizzjoni, li allura kien ifisser li tkun qed tissospendi għalissa pero` mbagħad wara jkollok taqbel magħha bilfors.    

Fit-tielet kunsill li attendejt għalih u li sar fit-2 ta’ Diċembru, 2004 kien hemm ukoll proposti ta’ transizzjoni li aħna erġajna rrifjutajna, sakemm proprju fl-aħħar mumenti mingħajr ebda diskussjoni ta’ xejn, sabiex wieħed jixtarr il-proposta finali li qablu magħha l-COREPER il-bieraħ, kien hemm il-proposta li Artikolu 4.7 jiġi rtirat kompletament.  Pero` il-kummissjoni fi żmien ħames snin trid tagħmel studju u rapport dwar kif qed taħdem id-direttiva u wara l-ħames sena, il-kummissjoni tista’ terġa` tipproponi Artikolu 4.7.  Tipproponih kemm trid imma  bl-ebda mod ma jfisser li aħna qed nintrabtu li se naċċettawh. Issa jien ngħid li din saret biex min ipproponiha jkollu skuża biex jirtiraha u fil-fatt ġiet irtirata mingħajr kondizzjoni ta’ xejn, Mr Chairman.  

Irrid ngħid ukoll li Artikolu 4.7 ma kienx fil-proposta oriġinali imma kien ġie introdott fil-working groups, jiġifieri lanqas il-kummissjoni ma kienet ipproponietu.  Naħseb li din hija forma ta’ rebħa meta wieħed jinsisti fuq ċerti punti.  Aħna għamilniha ċara li jekk ma niftehmux fuq din ma konna se niftehmu fuq xejn iżjed. Fil-fatt fuq din jidher li ftehemna, imma issa xorta waħda trid tiġi kkonfermata mill-kunsill f’Lussemburgu li jidhirli li għandu jiltaqa’ f’Jannar.  Naturalment kien hemm punti oħra li fl-aħħar laqgħa tal-kumitat kont spjegajt li forsi huma punti sekondarji.  

Wieħed mill-punti kien li teżisti differenza bejn il-criminal liability – jiġifieri dwar meta l-owner u l-master of the ship u l-crew huma criminally liable - taħt il-famuża konvenzjoni MARPOL u bejn dak li ġie propost fid-direttiva.  L-ikbar differenza li hemm hi li taħt il-MARPOL biex tkun responsabbli kriminalment trid tkun reckless or wilful - ċivilment id-direttiva m’għandha x’taqsam xejn għaliex kollox baqa’ kif kien - waqt li fid-direttiva hemm wilful, reckless or seriously negligent.  Din id-direttiva ma tiddiskriminax kontra tagħna għax hija applikabbli għal kull vapur ta’ kwalunkwe bandiera li jkun qed ibaħħar f’ibħra tal-member states u allura din id-direttiva m’hijiex diskriminatorja. Pero` tqajjem il-punt jekk l-Unjoni Ewropea għandhiex tagħmel xi ħaġa li tmur oltre il-MARPOL u minn 25 membru, 22 qalu li m’hemm xejn ħażin li mmorru oltre l-MARPOL. 

Pero` interessanti li fuq dan il-punt, il-Parlament Ewropew li qed jiddiskuti d-direttiva fit-transport committee tiegħu - u niġbed l-attenzjoni ta’ l-Onor. Membri preżenti li għandna wieħed mill-ħames membri, Dr. John Attard Montalto, li qiegħed fuq dan il-kumitat u allura tajjeb li niġbdulu l-attenzjoni forsi ftit iktar ħalli wieħed joqgħod attent fuqha – proprju qajjem dan il-punt u qal li kemm jista’ ikun m’għandux ikun hemm diskrepanza bejn id-direttiva u l-konvenzjoni MARPOL. Fuq dan it-tieni punt it-tliet pajjiżi li oġġezzjonaw - jiġifieri Malta, Ċipru u l-Greċja - qed jgħidu li se jħallu f’idejn il-Parlament Ewropew u l-kunsill biex jaslu għal xi forma ta’ kompromess fuqu.    

It-tielet punt li konna qajjimna, iktar b’sens ta’ solidarjeta’ maż-żewġ pajjiżi l-oħra milli ħaġa oħra, kien il-capping ta’ multi f’każi ta’ reati li jsiru minn persuni legali u  minn kumpanniji.  Wara li ġejna aċċertati li l-insurances qatt ma jistgħu jkopru din it-tip ta’ penali, aħna rtirajna l-kwestjoni tal-capping b’sinjal ta’ kompromess. Imma nerġa’ ngħid li dan il-ftehim irid jiġi kkonfermat fil-kunsill tal-ministri.

  THE CHAIRMAN: Inti għamilt distinzjoni bejn serious negligence u recklessness. Għalija  m’hemmx differenza u sinċerament ma nafx  x’inhi d-differenza.  

ONOR. TONIO BORG: Reckless meta ma jimpurtakx mill-konsegwenzi, mentri negliġenza serja hija meta l-affarijiet mhux biss ikunu prevedibbli u inti ma tkunx tajt kas, imma jkunu tabilħaqq prevedibbli u inti tiġi taqa’ u tqum għal kollox.  (Interruzzjonijiet)   Jista’ ikun hemm ċerta tip ta’ differenza. 

Aħna ma ridniex ninsistu wisq fuq dan il-punt għalkemm tqajjem ukoll mill-Parlament Ewropew, għaliex diġa’ kien hemm min qed jinterpreta l-oppożizzjoni tagħna fuq Artikolu 4.7 bħala li aħna xi pajjiż li nippreferu l-interessi ekonomiċi tagħna milli protezzjoni minn kontaminazzjoni tal-baħar.  Allura ma ridniex niġu interpretati li qegħdin niffavorixxu xi persuni li b’negliġenza serja jikkommettu tinġis fl-ibħra u dawn ma jitqesux bħala li huma kriminalment responsabbli, iktar u iktar meta issa dan ix-xogħol qed jagħmlu  wkoll il-Parlament Ewropew li jista’ jkun li jinsisti li din id-direttiva ma tkunx differenti ħafna minn dak li hemm fil-MARPOL convention.

  THE CHAIRMAN:  L-Onor.  Evarist Bartolo.

  ONOR. EVARIST BARTOLO:  Jista` ikun hemm xi bażi fejn Ċipru, il-Greċja u Malta jaħdmu flimkien u anke joqogħdu attenti x’jista’ jiġri f’dan il-qasam fil-futur?

ONOR. TONIO BORG:  Grazzi ħafna ta’ din id-domanda għaliex irrid ngħid kif ħdimna flimkien aħna, il-Griegi u ċ-Ċiprijotti.  Ħdimna flimkien billi konna dejjem niltaqgħu qabel kull kunsill u  bejn kunsill u ieħor kien ikun hemm kuntatti telefoniċi, kemm fuq livell ministerjali kif ukoll fuq livell tekniku permezz ta’ l-ambaxxati tagħna.  

Irrid ngħid ukoll li għalkemm kienu tlieta l-pajjiżi li oġġezzjonaw, l-iktar pajjiż li ġie fdat miż-żewġ pajjiżi l-oħra biex ilesti l-proposti kien proprju Malta.  Jiġifieri bi ftehim ma’ Ċipru u l-Greċja ġejna fdati għal darbtejn biex inressqu emendi.  Aħna għamilna hekk ħalli ħadd ma jakkużna li eżerċitajna l-veto mingħajr ma pproponejna alternattivi.   U allura, għalkemm konna nafu li wħud mill-alternattivi ma kenux se jiġu aċċettati, xorta waħda ppreżentajnihom fil-kunsill ta’ Lussemburgu u fiż-żewġ kunsilli ta’ Brussell. Dawn ġew drafted min-nies tagħna u dejjem approvati mill-pajjiżi l-oħrajn.  Jiġifieri l-fatt li t-tliet pajjiżi konna informati l-ħin kollu x’kien qed jiġri u kellna ftehim bejnietna li jekk inċedu nċedu t-tlieta u jekk naqblu naqblu t-tlieta u mhux iċedi wieħed u jħalli lill-ieħor barra bħall-Erbgħa fost il-ġimgħa, naħseb li kienet xi ħaġa pożittiva ħafna.  

Irrid ngħid li meta t-tliet stati membri eżerċitaw il-veto għall-ewwel darba, biex ma nidhrux li aħna eżerċitajna l-veto u daqshekk, tlabna aħna stess, anke biex il-kwestjoni ma tmurx quddiem il-Kunsill Ewropew, li l-framework decision terġa’ tiġi diskussa fil-kunsill tal-ministri li jmiss.  Dik kienet deċiżjoni li ttieħdet dak il-ħin stess wara l-laqgħa u ddraftjajna l-ittra aħna, ċċirkolajniha liż-żewġ ministri qabel ma qabdu l-ajruplan u ppreżentajniha lill-presidenza dakinhar stess.    Biex nuru kemm konna ebsin fuqha għamilna riferenza wkoll għall-fatt li t-tliet pajjiżi li konna qed noġġezzjonaw, bejnietna għandna l-maġġoranza assoluta ta’ tunnellaġġ ta’ vapuri reġistrati fl-Ewropa.  Il-Greċja għandha 35 miljun tunnellata, aħna għandna 40 miljun tunnellata – veru qed ninkludu d-dgħajjes tas-sajd ukoll, għalkemm dawk jagħmlu persentaġġ żgħir – u Ċipru għandhom bejn 20 u 22 miljun tunnellata.   Terġa’ mbagħad l-Ewropa għandha l-maġġoranza assoluta ta’ tunnellaġġ globali.   

Pero’ li huwa interessanti - u naħseb li din għenet biex tinstab soluzzjoni – huwa li aħna ġbidna l-attenzjoni li dawk l-istati membri li kienu qed jgħidu li aħna jmissna naċċettaw Artikolu 4.7, għandhom l-overseas territories. Per eżempju, l-Olandiżi għandhom in-Netherlands Antilles u l-Franċiżi għandhom territorju Antartiku u għax dawn  m’humiex parti mill-Unjoni Ewropea, huma eżenti mill-effetti tad-direttiva.  Din ġabet tbissima fost ir-rappreżentanti ta’ stati membri oħrajn, pero’ naħseb li kien punt li ma stħajniex nagħmluh għax kemm il-Greċja, kemm Ċipru kif ukoll aħna m’għandniex overseas territories fejn allura wieħed jista’ jirreġistra l-vapuri tiegħu.

  THE CHAIRMAN:  L-Onor. Bartolo.

  ONOR. EVARIST BARTOLO:   Xtaqt nagħmel domanda oħra bħala follow-up imbagħad ngħaddi għal mistoqsija oħra. Meta konna ddiskutejna anke mal-kollegi tagħna Ġermaniżi fuq meta niġu biex nieħdu pożizzjoni iebsa f’affarijiet li jkunu fl-interess tagħna,  il-parir kien li anke bħala strateġija huwa importanti li nippreżentaw il-kwestjoni tagħna f’envelope Ewropew, biex ma nidhrux li aħna sempliċement qed nagħmluha għall-interess tagħna imma qed nagħmluha anke fl-interess ta’ l-Unjoni Ewropea. F’każ bħal dan huwa aktar importanti għaliex l-Unjoni Ewropea m’għandhiex għalfejn toqgħod tispara lejn saqajha kull darba li tagħmel regolament, biex imbagħad tispiċċa żvantaġjata u inqas kompetittiva mal-bqija tad-dinja.  Sar dan id-diskors?

ONOR. TONIO BORG:  Fil-fatt sar pero’ sfortunament ma ġibtx miegħi t-tliet diskorsi li għamilt.  Jien għedt li Artikolu 4.7 imur kontra l-grain ta’ l-Unjoni Ewropea li tipproteġi lill-bdiewa tagħha permezz tal-common external tariff,  akkost li jogħlew xi affarijiet għall-istati membri, imma tagħmlu biex kemm jista’ ikun tipproteġi u tagħti preferenza lil ta’ ġewwa.   

Hawn kellna l-uniku eżempju li naf bih jien fejn konna qed nagħmlu proprju l-kuntrarju. Veru unwittingly, jiġifieri ma naħsibx li xi ħadd għamel dan għal ta’ l-apposta, imma xi stat membru li ried li Artikolu 4.7 jibqa’ qal li qed nagħmlu dan biex nagħtu messaġġ politiku. Imma messaġġ politiku a skapitu ta’ min?   U l-prezz min se jħallsu?  Pajjiż li għandu 1,000 tunnellata ta’ reġistrazzjoni ta’ vapuri, jew dak li għandu 24 jew 35 miljun tunnellata?  Din tfakkarni f’xi ħadd li kien qal – insejt min kien imma semmejtha wkoll informalment – li kemm is-sinjuri kif ukoll il-fqar għandhom dritt li jorqdu taħt il-pontijiet ta’ Pariġi.  Hawn min jgħid li dik hija ugwaljanza falza, pero’ inzertat tajba għax wieħed jista’ anke jargumenta ta’ min huma l-pontijiet.  

Jien naħseb li fil-bidu we were underestimated u ħadd ma stenna li se nkunu daqshekk ebsin fl-oppożizzjoni tagħna.  Qed ngħid hekk għaliex id-direttiva mill-kunsill tat-trasport għaddiet fis-7 ta’ Ottubru u Alla jbierek fil-25 ta’ Ottubru l-framework decision kienet diġa’ qiegħda quddiem il-kunsill tal-ministri tal-ġustizzja u intern.   

  ONOR. EVARIST BARTOLO: Qed ninnota hawnhekk li m’hawnx il-media preżenti. Xtaqt nistaqsi, anke bħala learning experience, jekk użajtux l-uffiċċju tal-Kummissarju Borg biex inkunu nistgħu nagħmlu pressjoni jekk ikun hemm bżonn anke minn wara l-kwinti.    

  ONOR.  TONIO BORG: Il-Kummissarju Borg iktar taqa’ taħtu l-liġi ta’ l-UNCLOS milli d-direttiva vera u proprja, imma aħna xorta waħda konna qed ninfurmawh b’dak li konna qegħdin nagħmlu.    Jien naħseb li kienet esperjenza interessanti għaliex urejna li fejn jidħlu l-interessi tagħna, m’aħniex se nirrinunzjaw għalihom għal xejn b’xejn.  Aħna ġieli għamilna kompromessi fuq affarijiet oħra, Sur President. 

Ġieli kien hemm affarijiet oħra bħall-asylum li forsi ma qbilxt magħhom perfettament u oħrajn li stajna naħsbu li forsi se jżidu xi ftit il-piż finanzjarju, imma m’għedniex le meta ġejna għal common asylum policy. Anke jekk nieħdu l-kumpens tal-vittmi tar-reat, allavolja dik ukoll se żżid xi ftit il-piż finanzjarju tal-gvern, imma m’aħniex se noqogħdu nġibuha bħala skuża biex ma nagħmlu assolutament xejn - għalkemm ġibniha bħala skuża u we diluted il-provision li kien hemm, b’mod li tajna ħafna iktar liberta’ lill-istati membri dwar kif jirregolaw il-kumpens - pero’ ma stajniex ma ninnutawx u  ngħidu li din għalxejn qed nagħmluha.  

Immaġina jekk vapur Malti jniġġeż b’mod negliġenti ibħra Taljani, il-pulizija Taljana tista’ tibgħat lill-kaptan tal-vapur Malti l-ħabs u jekk fl-istess post u  fl-istess ċirkostanzi  jagħmilha vapur reġistrat il-Panama, dak ma kienx se jkollu din il-penali.  Jien għedt li dan huwa legal sophism in maritime matters u kien hemm ħaddieħor li poġġiha b’mod iktar colourful għax qal li fil-breakfast Ingliż jikkontribwixxu kemm ic-chicken kif ukoll il-pig, imma the chicken lays the egg and the pig lays its life! 

  THE CHAIRMAN:  Grazzi ferm Ministru u buon lavoro.  

ONOR. LEO BRINCAT:  Mr Chairman, kif spjegajtlek aktar kmieni, il-whip tan-naħa tagħna wera x-xewqa li jibda jiġi avżat formalment bl-aġenda tal-laqgħat tal-kumitat - ir-raġuni hi li ċerti drabi jkun hemm nies li jkunu msefrin u ma jkunx jista’ faċilment jagħmel arranġament għal substitute – u  jekk forsi ma nkunux qed ngħabbu wisq lil Ms Abela, xtaqna li once every three months jew every six months  ningħataw rendikont ta’ l-attendenza tal-membri.  Il-partit għandu sistema li jagħti rendikont ta’ l-attendenza fl-esekuttiv, fil-grupp parlamentari u f’lagħat oħra bħal dawn fir-rapport annwali u din l-istatistika titressaq fil-konferenza ġenerali.  

Naħseb li importanti wkoll li meta għandna struttura ġdida, huwa fl-interess taż-żewġ naħat - ħalli nitkellem għan-naħa ta’ l-oppożizzjoni - li n-nies ikunu konxji dwar min qed jagħti l-kontribut f’ċerti kumitati.  Naħseb it is only fair għal min ikun qed jagħti l-kontribut.

  THE CHAIRMAN:  Nifhem il-ġist, pero’ ma fhimtx il-parti tar-rendikont.

  ONOR. LEO BRINCAT:   Bażikament kulma qed nitolbu hu li  Ms Abela tgħid lill-whip li jkunu saru għaxar laqgħat, ngħidu aħna, f’’dawn l-aħħar sitt xhur u Mr ‘‘X’’ attenda għal tlieta minnhom u kien assenti għas-seba’ l-oħra.  Ovvjament teżenta lil min ikun imsiefer fuq xogħol parlamentari.  
  THE CHAIRMAN :  Bħal fil-każ ta’ l-Onor. George Vella li llum mhux qiegħed hawn għax inzerta qiegħed imsiefer fuq xogħol parlamentari.    

PREŻENTAZZJONI DWAR IL-PARTEĊIPAZZJONI F’LAQGĦAT INTERNAZZJONALI

THE CHAIRMAN: Nistieden lill-Onor. Carmelo Abela biex jagħmel il-preżentazzjoni tiegħu. 

 ONOR. CARMELO ABELA:  Sur President, jiena attendejt għas-seminar  on youth and  education organizzat mit-TAIEX bejn it-18 u d-19 ta’ Novembru 2004.  F’dan is-seminar kien hemm anke xeħta sportiva peress li kien hemm rapport fuq The European Year of Education through Sport.  Fil-fatt kien aktar seminar informattiv milli xi tehid ta’ xi pożizzjoni uffiċjali min-naħa tal-membri preżenti. Ħafna mill-membri parlamentari preżenti kienu minn pajjiżi li għadhom kemm issieħbu fl-Unjoni Ewropea. 

F’din id-diskussjoni kien hemm żewġ espożizzjonijiet fuq il-qasam taż-żgħażagħ, proprju  fejn tidħol il-white paper on Youth 2001 u l-implimentazzjoni tagħha u fejn tidħol Youth in Action,  jiġifieri l-proposals tal-kummissjoni fuq il-programmi ta’ l-Unjoni Ewropea mis-sena 2007 sas-sena 2013, li issa se jieħdu daqsxejn xejra differenti u se jkunu nkorporati fi progamm wieħed taħt kappa waħda.    

Imbagħad kien hemm espożizzjoni interessanti dwar kif iż-żgħażagħ iħarsu lejn l-Ewropa. Din iffokat  l-iktar fuq il-free time activities u ġew ukoll imqabbla l-EU 15 ma’ l-għaxar pajjiżi li għadhom kemm issieħbu u allura seta` isir paragun bejn iż-żgħażagħ mill-pajjiżi li kienu diġa’ membri u dawk mill-pajjiżi l-ġodda.  Kien hemm ukoll diskussjoni dwar kif nies ta’ etajiet differenti iħarsu lejn suġġetti differenti.  Għalkemm dawn ir-rapporti huma voluminużi, diġa’ ntbagħtu permezz ta’ e-mail u qegħdin għand is-segretarja tal-kumitat u fil-fatt għaddewhomli through is-segretarjat tal-parlament.

Kien hemm espożizzjoni interessanti - għallinqas min-naħa ta’ Malta tinteressana żgur - dwar il-EuroMed Youth Programme u kif qiegħed jiżviluppa.  Issemma ukoll il-EuroMed Youth Platform li sar u twaqqaf hawn Malta.   Kien hemm ukoll żewġ espożizzjonijiet dwar is-Socrates u dwar il-Leonardo da Vinci u naturalment il-brief dwarhom ingħata minn żewġ persuni li jaħdmu fil-qasam ta’ l-edukazzjoni.  

Kien hemm espożizzjoni oħra dwar il-koperazzjoni bejn pajjiżi membri ta’ l-Unjoni Ewropea u dawk il-pajjiżi li m’humiex, li allura jinkludu l-Amerika u anke pajjiżi mill-Asja.   Fil-fatt l-Unjoni Ewropa stess tiddedika fondi biex taħdem ma’ l-Amerika f’ċerti oqsma li huma ta’ interess għat-tnejn u tiddedika fondi biex tieħu wkoll mill-Amerika, għax jekk ma tagħmilx hekk naturalment l-Amerika mhux se turi interess li tgħaddi xi ħaġa lill-Unjoni Ewropea.

Fit-tieni ġurnata s-seminar iffoka fuq life-long learning,  il-proposta tal-kummissjoni għal integrated action programme għas-snin 2007 u 2013, fejn issemmew diversi punti interessanti f’dak li għandu x’jaqsam mal-qasam ta’ l-edukazzjoni.  U frott tad-diskussjoni u l-mistoqsijiet li saru,  intbagħat dokument interessanti intitolat “Investing Efficiently in Education and Training: An Imperative for Europe”,  li ma ssemmiex f’dak is-seminar.  

Dan id-dokument tal-kummissjoni li kien ġie ppubblikat fis-sena 2003, qajjem interess proprju minħabba li jsemmi li jekk tiżdied sena obbligatorja oħra fil-qasam ta’ l-edukazzjoni, din tista’ twassal biex ikun hemm 5% growth immedjata fl-ekonomija plus 2.5 % growth aktar ‘il quddiem.  Jekk, per eżempju, l-aħħar sena obbligatorja fl-edukazzjoni hija sa 16-il sena u minflok issir sa 17-il sena, qed jgħidu .... (Interruzzjonijiet)  Frankament għadni ma qrajtx ir-rapport li għal min jinteressah huwa available għand is-segretarja tal-kumitat.

Kien hemm imbagħad diskussjoni oħra fuq Language Policies in the European Union.  Id-dokument isemmi li flimkien mal-lingwa uffiċjali tal-pajjiż, iridu jiġu mgħallma żewġ lingwi oħra liċ-ċittadini tal-pajjiżi membri fl-Unjoni Ewropea.  Naturalment ma jistax ikun hemm integrazzjoni Ewropea jekk wieħed ma jistax jikkomunika u l-mod kif tikkomunika huwa permezz tal-lingwi.  Intqal li sa mill-primarja u anke minn qabel, formal u informal education għandhom jkunu mħallta flimkien u flmkien mal-lingwa tal-pajjiż, għandhom  jiġu mgħallma żewġ lingwi oħra concurrently fis-sistema edukattiva ta’ kull pajjiż.    

Sur President, kien hemm espożizzjoni fuq il-European Year of Education through Sport. Naturalment il-kelliem kien mill-isports unit, li jaqa' taħt id-direttorat ġenerali  ta' l-edukazzjoni u spjega anke ċerti diffikultajiet li l-qasam ta' l-isport iħabbat wiċċu magħhom fil-qafas ta' l-Unjoni Ewropea, fis-sens li m'hemmx bażi legali għall-isport.  Għalhekk biex isir xi ħaġa fuq l-isport, l-Unjoni Ewropea kellha tinqeda bl-edukazzjoni u semmewha il-European Year of Education through Sport.  Naturalment ma kien hemm l-ebda oġġezzjoni mill-pajjiżi ta' l-Unjoni Ewropea.  Inzerta li s-sena 2004 kienet sena memorabbli għall-isport fl-Ewropa minħabba li kien hemm l-Olimpjadi fil-Greċja kif ukoll il-logħob tal-football ġewwa l-Portugall u naturalment anke l-Unjoni Ewropea inqdiet b’dawn l-attivitajiet sportivi tal-massa biex twassal il-messaġġ li xtaqet twassal.

L-aħħar talk għamilha Steve Bainbridge li huwa l-head tal-publications and dissemination taċ-CEDEFOP, il-European centre for the development of vocational training, fejn ipprova jagħti overview ta' x'ħidma tagħmel iċ- CEDEFOP u l-informazzjoni li bażikament din toffri għall-pajjiżi membri u għal kull min jixtieq ikun jaf x'informazzjoni dwar x'inhu għaddej fl-Unjoni Ewropea.   Din ma ħaditx forma ta’ diskussjoni imma  saru mistoqsijiet minn dawk preżenti.  Jien tajt is-sehem tiegħi ukoll billi għamilt mistoqsijiet li deherli li kienu ta' interess għalina. 

On the whole kien seminar interessanti fejn ingħatat ħafna informazzjoni fuq il-qasam ta' l-edukazzjoni taż-żgħażagħ, anke b’aċċenn fuq l-isport.

  THE CHAIRMAN: Prosit ferm u nirringrazzjak u j'Alla jkollna aktar minn dawn l-iskambji għax ngħid għalija nitgħallem u fl-istess ħin inżomm ruħi au courant ma' dak li jkun għaddej fil-fora internazzjonali.  L-Onor. Bartolo.

ONOR. EVARIST BARTOLO: Nixtieq nagħmel suġġeriment, pero` ovvjament irridu nkunu selettivi għax jiena naf diġa` kemm dan il-kumitat u kumitati oħra għandhom x'jagħmlu. Imma jkun hemm ċerti issues nazzjonali bħal, per eżempju, il-kwestjoni ta' l-iskola obbligatorja, li hija importanti ħafna. Mhux jekk hux se jsir il-5% tkabbir ekonomiku jew le, imma għaliex pajjiżi f’reġjuni oħra fid-dinja qed jieħdu passi biex jgħolluha dik u dan jista’ ikollu implikazzjonijiet serji 'l quddiem.

Allura hux ta’ min ikollna ċerti temi li nafu li huma importanti ħafna anke għall-iżvilupp nazzjonali tagħna u, bi sħab mal-kumitat dwar l-affarijiet soċjali, intellgħu diskussjoni darba anke f’public hearing u nġibu nies mid-diviżjoni ta' l-edukazzjoni, mill-federazzjoni ta' l-industrija, mill-kamra tal-kummerċ u minn oqsma oħra differenti ekonomiċi, fejn ikun hemm preżentazzjoni ta’ x’fih dan id-dokument u mbagħad flimkien naraw l-implikazzjonijiet nazzjonali. 

Huwa fatt li aħna regolarment nieħdu sehem f’laqgħat u niġu personally enriched - anke uffiċjali mid-diviżjoni ta’ l-edukazzjoni jattendu laqgħat, jisimgħu u jgħidu kemm huma interessanti  -  imma mbagħad how does the whole thing fit into the policy process?  Ta` min jaħseb daqsxejn fuqha din, Mr Chairman.  

  THE CHAIRMAN:  Jien naħseb li hija idea eċċellenti.  Anke l-Onor. Puli jidher li qed jaqbel għax he is nodding his approval. 

  ONOR. JOSEPH FALZON: Biex inkompli ma' dak li għadu kemm qal l-Onor. Bartolo, fil-Council of Europe jiġu diskussi ħafna minn dawn it-temi, speċjalment fuq youth and education li għadu kif semma l-Onor. Abela. Jekk nieħdu input minn dawk ir-rapporti kollha - mhux input ta' konferenza jew ta' meeting wieħed imma ta' serje ta’ meetings - naħseb li nistgħu nieħdu ħafna u ħafna minnhom. 

  THE CHAIRMAN:  Anke aħna nitgħallmu mill-esperjenzi ta' xulxin.

  ONOR. JOSEPH FALZON: Ħafna,  għax ikollok ċerti riżultati li huma eżatt bil-kontra ta' kif wieħed jaħsibhom. 
  THE CHAIRMAN: L-Onor. Abela.  

  ONOR. CARMELO ABELA:  Dan ir-rapport dwar żieda ta’ sena skolastika obbligatorja  jorbot mal-Lisbon Agenda.  Huma qed jgħidu li ma jistax ikollok suċċess bil-Lisbon Agenda jekk ma jkunx hemm input mill-qasam tat-taħriġ ta' l-edukazzjoni. Tajjeb li wieħed jgħid li dan l-estimate sar mill-OECD u l-Unjoni Ewropea mbagħad għamlitu tagħha dan ir-rapport. Fil-fatt jikkwotaw lil de la Fuente u Ciccone li għamlu dawn ir-rapporti li jgħidu li an estimate for OECD countries is that an additional year of average school attainment increases economic growth by around 5% immediately and by a further 2.5% in the long run.

Naturalment ikun interessanti li nieħdu s-suġġerimenti li saru u wieħed jiġbor dawn ir-rapporti u jara x’fihom, jistudjahom daqsxejn fid-dettall u jieħu l-opinjoni ta' dawk konċernati. Naħseb li għandha tkun idea tajba wkoll.

  THE CHAIRMAN: Grazzi ħafna Onor. Abela u buon lavoro fis-Sedja.  Issa ngħaddu għal tema agrikola u nistieden lill-Onor. Joseph Falzon u l-Onor. Noel Farrugia biex jgħidulna aktar fuq il-laqgħa li attendew għaliha.

  ONOR. JOSEPH FALZON: Din kienet konferenza b’suġġett jaħraq ħafna għax kienet tittratta dwar l-outbreak of animal diseases u li għaliha  attendejna jiena u l-Onor. Noel Farrugia. 

Il-problema hi li dawn l-outbreaks seħħew f'ħafna mill-EU member states u l-konklużjonijiet li ttieħdu matul din il-konferenza huma li għandha ssir riforma biex il-pajjiżi imorru għal vaccination policy, peress li bħalissa għandhom a non-vaccination policy. Fil-konferenza ħadu sehem 26 delegazzjoni, inkluż anke candidate member states u l-oġġettiv tal-konferenza kien appuntu l-iskambju ta’ esperjenzi, il-prevenzjoni u l-kontroll tal-mard ta’ l-annimali. 

L-argument li beda jinġieb kien li huwa inaċċettabbli għas-soċjeta’ kollha li  jkollok  epidemija li twassal biex imutu daqstant numru kbir ta' annimali.  Huwa inaċċettabbli wkoll għall-fatt li l-prodott finali ma jmurx tajjeb fis-suq meta jkun hemm  il-mard.  Jiġifieri jekk ikun hemm il-foot and mouth disease jew xi marda oħra, il-prodott żgur li mhux se jinxtara mill-konsumatur.  Naturalment wieħed irid jara għaliex dawn l-epidemiji qed iseħħu u dan mhux dejjem faċli għax meta tipprova tidentifika minn fejn tkun ġejja l-marda, issib diversi parametri u wieħed ma jistax jgħid jekk dik il-marda ġietx minn dik il-ħaġa jew minn oħra. 

Per eżempju, hemm it-transportation, għandek il-food safety, għandek il-kwalita` tal-farm fejn jiġu allevati l-annimali u x’ikel jingħataw l-annimali, kollha affarijiet  dawn li spjegahom tajjeb il-Ministru Cees Veerman u talab li l-pajjiżi membri jfittxu li jżommu policy waħda ta' kontroll u prevenzjoni minn  dan il-mard.  (Interruzzjonijiet) 

  THE CHAIRMAN: Li jkun hemm a common policy.
  ONOR. JOSEPH FALZON: Fis-sens li l-parametri jkunu komuni għal kulħadd.  Per eżempju, il-konklużjoni kienet li flok immorru għal vaccination b’mod ġenerali,  jiġu maqtula biss dawk l-annimali li huma s-sors tal-marda u flok tagħmel vaccination lill-farm kollu, il-vaccination tingħata biss lil dawk li jsirilhom it-test. Jiġifieri dawk l-annimali li huma morda toqtolhom u mbagħad flok tagħti vaccination lill-oħrajn kollha li jkun baqa`, tagħtiha biss lil dawk li potenzjalment ikunu affettwati.   Il-problema prinċipali li nqalgħet fil-konferenza kienet li jkollok ċerti trade restrictions - ma qagħdux jidħlu fid-dettall fihom - meta jkun hemm annimali bil-vaccination.  Għaliex? Għax mid-dehra hemm xi pajjiżi li ma jaċċettawx li jkollhom prodotti finali minn vaccinated animals. 
F’din il-konferenza ġie diskuss ukoll is-settur tal-produzzjoni tal-fjuri. Dawn bdew jispjegaw kemm jikkontribwixxu għall-GDP u kemm jieħdu ħsieb biex ikun hemm conservation of energy għan-numru kbir ta' serer li għandhom. Grazzi.

  THE CHAIRMAN:  Prosit.  Grazzi ta' dak id-dettall. Nistieden issa lill-Onor. Noel Farrugia.

ONOR. NOEL FARRUGIA:  Sur President, f’din il-konferenza ġiet diskussa wkoll il-kwestjoni tal-prezzijiet kemm at farmgate level kif ukoll at consumer level.  Aħna fil-każ tagħna  għamilna żewġ riservi, waħda minnhom biex l-Unjoni Ewropea jibda jkollha a common policy għall-gżejjer.  Għax f'każ ta' outbreak ta' xi marda fuq gżira jkun irid ikollok ċerta protezzjoni u support għax id-diffikultajiet li jinħolqu fil-każ ta’ gżejjer żgħar mhumiex faċilment sormontabbli.  

Għar-rigward tal-prezzijiet, l-intervent ta’ kull pajjiż, speċjalment tal-hosts  l-Olandiżi,  kien li jekk inti trid li jkollok protezzjoni u programm iktar vast biex ma jkollokx outbreaks ta' ebda marda fuq it-tjur u l-bhejjem, bilfors li trid tagħmel  investiment akbar. Allura ntqal li jekk se mmorru għal xi ħaġa li tiggarantixxi prodott  ta’ kwalita` li jkun safe għall-konsum, il-prezzijiet  iridu jogħlew.  

Tqajjem ukoll il-punt li jrid ikun hemm kontroll fuq il-prodott li jinbiegħ mis-supermarkets.  Qalu li llum hemm it-trend li biex ikunu kompetittivi, għandhom ċerta liberta` li naturalment iwaqqgħu u jgħollu l-prezzijiet kif iridu u qalu li dan ma jistax jibqa` sejjer u allura hemm bżonn ta’ liġi biex fl-istess ħin ma jkunx hemm prodotti ddampjati  fis-suq.  

Issa jien mhux se nkun retoriku għax inkella tgħiduli li għadni qed ngħix fil-passat, pero` meta qed nitkellmu fuq l-għoli tal-prezzijiet ta` dawn is-sorsi ta' prodotti ta' l-ikel fi gżira bħalma hi Malta, importatur nett u fejn l-economy of scales hija differenti mill-bqija ta' l-24 membri l-oħra, wieħed irid iżomm quddiem għajnejh xi problemi kbar għandna vis-a-vis is-sħubija li qed nesperjenzaw. Jiena spjegajt li llum l-uffiċċju ta' l-istatistika jikkonferma li f’Malta l-ħajja saret għolja ħafna u allura dan huwa suġġett ta' l-evoluzzjoni tal-common agricultural policy. 

Jiena għedt li filwaqt li bħalissa l-prezz taz-zokkor fis-swieq internazzjonali qiegħed €201, f'pajjiżna llum sar jiswa lin-nazzjon €1192.  Allura għedt li meta qed nitkellmu fuq l-għoli tal-prezzijiet, irridu dejjem inżommu quddiem għajnejna kif dan l-għoli fil-prezzijiet qed jikkawża problemi f’dik li hija kompetittivita` fost stati differenti minkejja li huma kollha membri ta' l-Unjoni Ewropea.  Meta nitkellmu fuq l-għoli tal-prezzijiet wieħed irid jifhem ukoll is-sitwazzjoni ġdida li qed tesperjenza l-gżira ta` Malta fejn filwaqt li trid issostni l-kompetittivita` tagħha, minn but qed tiffranka Lm1 u minn ieħor qed toħroġ Lm5. 

Allura għedt li jrid ikun magħruf dan il-fatt ħalli meta għada pitgħada fi ħdan l-Unjoni Ewropea nitkellmu dwar kif se negħlbu din il-problema, kulħadd ikun aware x’inhu jiġri u mhux qisna qed nitkellmu fuq il-waħx.  Waħda mill-isfidi li Malta trid tesperjenza fi ħdan l-Unjoni Ewropea hi kif se tiċċalinġja dak il-gap li għandha f'dak li huwa common agricultural policy.  U nagħlaq fuq dan il-punt, Mr Chairman.  

Jiena ma spjegajtx biss fuq iz-zokkor imma għedt ukoll li biex neħħejna l-levies ta’ protezzjoni ta' l-agrikoltura tagħna li kienu Lm5 miljun fis-sena, qed noħorġu Lm7 miljun.  Imma mbagħad over and above daħħalna tariffi li qed ikomplu jikkawżaw l-għoli fil-prezzijiet u kawża ta’ dan qegħdin dejjem innaqqsu  l-kompetittivita` għax l-industrija u l-attivita` ekonomika tagħna tiddependi mit-turiżmu. Jiġifieri tiddependi mill-breakfast, mil-lunch u mid-dinner, mill-food and beverages - għax illum fuq it-tabakk ma tantx nistgħu nitkellmu minħabba li fil-bars ma tistax tpejjep. Jiġifieri dan kien punt ieħor li ġie diskuss f’din il-konferenza, Sur President.

Rigward il-vaccination  irrid ngħid li jidher li l-pajjiżi għadhom maqsuma, fis-sens li jrid ikun hemm aktar diskussjoni integrata għaliex għandek esperti li jsostnu li fil-każ tal-bhejjem u fil-każ tat-tjur, meta inti qed tagħti l-vaccination minn qabel, hemm element ġenetiku li huwa differenti minn tal-bniedem. Per eżempju, bniedem jieħu l-vaccine biex ma taqbdux l-influwenza u suppost li l-influwenza ma taqbdux.  Fil-majjal u t-tjur hemm metodu li jaħdem differenti. Anke moħħ ta' majjal ma jaħdimx bħal moħħ ta' tiġieġa, bħalma moħħ ta' raġel forsi ma jaħdimx bħal moħħ ta' mara!  Jiġifieri li ċerti pajjiżi għax għandhom is-saħħa u għandhom 30% tal-GDP qishom jafu kollox, kien sostnut b'mod konsistenti u b’mod li pjuttost is-sens komun ħareġ kollu.

Aħna tlabna li nitkellmu fuq il-kwestjoni tal-mard fil-parametri ta’ gżira għaliex hemm iktar responsabbilta`, imma ovvjament speċi ma kellniex biżżejjed saħħa. Ktibnih bħala item, pero` qalulna biex inwaqqugħ għaliex ma kienx hemm ħin u allura ovvjament kellna nwaqqugħ.

  THE CHAIRMAN:  Grazzi tal-preżentazzjoni tagħkom u j’Alla jkollna aktar minn dawn it-tip ta’ laqgħat.  

   ONOR. JOSEPH FALZON: Sur President, nippreżentalek:  

Kopja tal-konklużjonijiet tal-konferenza parlamentari “Towards Socially Responsible Animal Disease Policy” li nżammet f’The Hague, l-Olanda bejn il-25 u s-27 ta’ Novembru, 2004.

  THE CHAIRMAN:  Nirringrazzjak.

Insejjaħ lill-Onor. Puli u warajh lill-Onor. Bartolo li pparteċipaw fil-laqgħa tal-COSAC u m’għandix dubju li t-tnejn li huma żammew il-bandiera ta’ Malta għolja ħafna.  

 ONOR.  CLYDE PULI: Sur President, ir-rapport li se nagħmlu huwa dwar it-32 laqgħa tal-COSAC, kumitat li jlaqqa’ fih parlamentari membri tal-kumitati dwar l-affarijiet Ewropej mill-parlamenti nazzjonali tal-pajjiżi membri ta’ l-Unjoni.  Il-laqgħa ssir dejjem skond il-presidenza u allura din id-darba saret f’The Hague u nżammet bejn 21 u 23 ta’ Novembru, 2004 u għal din il-konferenza attendejna jien u l-Onor. Evarist Bartolo.  

Tajjeb li wieħed jgħid li dan kien it-tieni COSAC għalina u din id-darba pparteċipajna bħala membri u mhux osservaturi ta’ dan il-kumitat.  Madanakollu, anke forsi bi ftit sorpriża, din kienet l-ewwel darba li kellna għad-dispożizzjoni tagħna interpretazzjoni bil-Malti.  Fil-fatt induna b’dan  l-Onor. Bartolo għax uffiċjalment ma konniex informati u ma kellna idea ta’ xejn.  Faċilment stajna imbarazzajna ruħna għax konna bħas-soltu nagħmlu intervent bl-Ingliż meta kien hemm disponibbli interpretu tal-Malti. 

Fil-fatt kif taf int, Mr Chairman - għax kienu bagħtu ittra qabel hawnhekk - dan il-COSAC iddiskuta l-proposta tal-presidenza Olandiża fejn dawn talbu li biex jitnaqqsu l-ispejjeż tal-loġistika, l-istati membri japprovaw emenda għal Artikolu 9.3 tar-regolamenti ta’ proċedura.  Kien se jkun hemm tliet proposti – aktar ‘il quddiem nkunu nistgħu nippreżentawhom fid-dettall, mhux se noqogħdu nidħlu fihom issa – li allura bażikament kien ifisser li kien se jkun hemm rotazzjoni u l-lingwa Maltija l-aktar l-aktar kienet tkun tista’ tidħol darba kultant żmien.  

Fil-bidu kulħadd qabel li kienet se tkun soluzzjoni prattika biex jitnaqqsu l-ispejjeż u allura bħala l-ewwel lingwa ntgħażel l-Ingliż.  Imbagħad ma’ l-Ingliż żdied il-Franċiż u f’kemm ili ngħidlek u mingħajr ma noqgħod nomgħodha, spiċċaw sitt pajjiżi kbar li għamlu proposta separata  li jkun hemm dawn il-lingwi.  Jiġifieri sakemm hemm l-Ingliż nifhem, sakemm hemm il-Franċiż nifhem, sakemm hemm it-Tedesk nifhem ukoll, imma mbagħad jekk ikun hemm lingwa oħra nibda nifhem naqra inqas u mbagħad x’ħin jidħlu t-Taljan, l-Ispanjol u l-Pollakk nibda ngħid li mhux aktar kwestjoni ta’ lingwa.

Malta kienet waħda mill-11-il pajjiż illi talbet biex il-language regime jibqa’ kif inhu llum u jinżamm l-istatus quo.   Għalkemm fuq din il-kwestjoni ma kienx hemm qbil -  għax min qal li hemm bżonn taż-żewġ terzi,  min qal li hemm bżonn tat-tliet kwarti u min qal li ridna l-unanimita` - il-fatt hu li b’maġġoranza sempliċi ma kenitx se tgħaddi u ovvjament din il-proposta m’għaddietx.  

Tajjeb li wieħed jinnota wkoll li f’dan il-każ servew xi ftit il-laqgħat li Malta kellha ma’ kumitati oħra dwar l-affarijiet Ewropej għaliex stajna nitkellmu b’aktar kunfidenza u nagħmlu lobbying ukoll għall-kawża tagħna.  Per eżempju, mal-membri Ċeki stajna nitkellmu b’ċerta kunfidenza għaliex konna għadna kemm iltqajna magħhom u konna ta’ appoġġ għal xulxin peress li kienu qegħdin jżommu l-istess pożizzjoni tagħna.

Biex nagħlaq fuq dan is-suġġett irrid ngħid li waqt il-laqgħa tkellimna bil-Malti, anke bis-saħħa ta’ l-Onor Evarist Bartolo, pero’ tajjeb li nibdew nkunu avżati għaliex aħna għandna informazzjoni li xi ħadd mill-commission qal lill-interpreti biex jekk jista’ ikun ma jkellmux lid-delegati u jgħidulhom b’dan is-servizz.  (Interruzzjonijiet)  Naturalment aħna bqajna bl-idea li għad hemm interpreti nieqsa u peress li konna tlajna darbtejn oħra qabel u ma kienx hemm interpreti, qbadna u assumejna li din id-darba m’hemmx lanqas.  Jiġifieri jien kont se niddefendi l-użu tal-lingwa Maltija billi nitkellem bl-Ingliż għaliex ma kellix alternattiva. 

   THE CHAIRMAN:   Jiġifieri kien hemm interpreti Maltin.

  ONOR. CLYDE PULI:  Iva, imma għamlu ġurnata jparlaw waħedhom. (Interruzzjonijiet) Sal-lum baqa’ kollox kif inhu, imma ma jfissirx li mhux ħa terġa titla’ din il-proposta għax hemm min hu adamant dwarha.  Pero’, kif għedt diġa’, naħseb li issa hemm parti kwestjoni ta’ prattiċita` u parti kwestjoni ta’ pride tal-pajjiżi l-kbar. Imma mbagħad min-naħa l-oħra il-pride tagħna hu qawwi daqs ta’ ħaddieħor.

Suġġett ieħor li ġie diskuss kien il-prinċipju tas-sussidjarjeta`, Sur President.   Għal darba oħra il-COSAC iffokat fuq ir-rwol ta’ skrutinju li għandu jkollu dan il-parlament nazzjonali vis-à-vis il-proċess leġislattiv ta’ l-Unjoni Ewropea u dwar il-possibbilta` li l-parlamenti nazzjonali jinkoraġġixxu aktar diskussjoni pubblika dwar l-istess proċess biex b’hekk inkunu qed inqarrbu lill-Unjoni Ewropea dejjem aktar lejn in-nies u anke forsi wieħed  jara kif jgħaddi il-proċess ta’ skrutinju lejn in-nies.

Imbagħad interessanti wkoll kien hemm diskussjoni dwar l-IPEX, l-inter-parliamentary EU information exchange, website li se jibda jkollha informazzjoni dwar deċiżjonjiet meħuda mill-parlamenti nazzjonali u li se tkun aċċessibbli għall-istati membri.  Ċertament idea tajba ħafna għaliex wieħed jista’ jara ħaddieħor xi jkun ddeċieda fuq il-pipeline acquis.  Jiġifieri kif din tibda tiffunzjona żgur li se tkun interessanti u żgur li rridu nagħtu l-kontribut tagħna. Din as such hija xi ħaġa separata mill-COSAC imma relatata u anke fil-laqgħa ta’ l-iSpeakers issemmiet ħafna u jista’ ikun li qed jiddiskutuha bħalissa.  Imma fuq l-IPEX forsi jista’ jidħol iktar fid-dettall l-Onor. Bartolo, Mr Chairman.

L-aħħar diskussjoni importanti li kien hemm kienet dwar l-istrateġija ta’ Lisbona fejn il-ministru għall-affarijiet ekonomiċi ta’ l-Olanda rrifera għall-proċess ta’ Lisbona fir-riżoluzzjoni finali.  Fil-fatt il-COSAC ħeġġet lill-istati membri biex juru aktar determinazzjoni politika fl-implimentazzjoni u anke fl-ambitu li għandha l-Olanda. Dan inzerta eżatt fiż-żmien tar-rapport ta’ Wim Kok.  

  ONOR. EVARIST BARTOLO:   Biex inkompli mall-kollega, l-ewwel ħaġa li xtaqt ngħid hi li donnu fil-COSAC issa bdejna niċċaqilqu ħalli mhux nibqgħu niddiskutu l-proċeduri.  Għax int ma tridx tiddiskuti biss kif se tiltaqa’ u kif se tmexxi l-laqgħat u kif se tagħmel dwar il-laqgħat, imma trid tiddiskuti anke dwar in-nies u l-ħajja tan-nies.  Jiġifieri jidher li minn issa ‘l quddiem il-laqgħat tal-COSAC  jistgħu jsiru iktar interessanti u naħseb li rridu nagħtu importanza kbira lill-istorja ta’ l-IPEX, Mr Chairman.  

Aħna bħala Parlament Malti mistennijin li jkollna IPEX coordinator u li nieħdu sehem u ntellgħu l-kontribut tagħna f’din il-website.  Din il-website se tkun template tal-pajjiżi kollha ta’ l-Unjoni Ewropea u jrid jidher f’liema stadju wasal x-xogħol tal-kumitati ta’ skrutinju fuq kull ħaġa li tkun se tiġri.  

  ONOR. CLYDE PULI: Fil-fatt għandna kopji tad-dokument u iktar tard.se nippreżentawhom. 

  ONOR. EVARIST BARTOLO:  Iva, aħna se npoġġu dokumenti għad-dispożizzjoni tal-kumitat u tal-parlament.  Imma l-implikazzjonijiet serji u prattiċi li rridu nieħdu aħna - issa bħala parlament qed nitkellem - hu li għandu jkun hemm coordinator u li x-xogħol ta’ din il-persuna jkun fuq hekk biss fil-fehma tiegħi. Din għalina kienet sorpriża għax kienet l-ewwel darba li sirna nafu biha, imma żgur li ma kenitx l-ewwel darba li ġiet għall-attenzjoni tal-Parlament Malti.

   THE CHAIRMAN:   Lili qatt ħadd ma qalli xejn biha.   

  ONOR. EVARIST BARTOLO: Naħseb li fuq livell ta’ Speakers din kienet fuq l-aġenda għaliex issa x-xogħol miexi u dawn qed jippretendu li sa Jannar jew Frar, il-biċċa tibda tieħu forma. (Interruzzjonijiet)  Aħna qed nippruvaw li mil-lat bilaterali nikkollaboraw ma’ l-Ingliżi u ma’ oħrajn. Fuq lat bilaterali ilu jkollna dan l-exchange ma’ kumitati oħra u issa se jkun hemm forma elettronika għall-25 pajjiż membru ta' l-Unjoni Ewropea dwar l-iter kollu ta’ x’qed jiġri u Malta trid neċessarjament tagħti sehemha.  

  THE CHAIRMAN:  Fis-sens ta’ x’qed jiġri dwar xiex?

  ONOR. EVARIST BARTOLO:  X’ikun qed jiġri fil-kumitati ta’ skrutinju, f’liema stadju jkunu waslu l-affarijiet u fuq dak kollu li qed jiġri fil-pipeline acquis.  Jiġifieri dan għalija huwa xogħol kruċjali.  Jidher li l-arkitettura prinċipali ta’ din il-website ġejja mid-Daniżi li għandhom software li kull dokument li joħroġ mill-Unjoni Ewropea, jasal għandhom kuljum in real time u jitfgħuh fil-garżella ta’ l-MPs tagħhom. Huma qed jagħmlu dan is-software available għall-kumitati oħra. 
  THE CHAIRMAN: Informalment kemm-il darba tkellimna fuqha din il-biċċa xogħol u nieħu spunt minn dan biex ngħid xi ħaġa fuq il-budget constraints tal-parlament.  

Kif tafu intom, jien kont ipproponejt li r-research analysts tagħna jitilgħu  d-Danimarka u jagħmlu stage mar-research analysts tagħhom.  Il-problema hija - m’hu qed ngħid xejn sigriet -  li bil-budget li ġie allokat għal dan il-kumitat għas-sena li ġejja, li huwa nofs il-budget li għandha d-delegazzjoni tal-Kunsill ta’ l-Ewropa, niddubita ħafna kemm jistgħu jmorru ż-żewġ research analysts - jew imqar wieħed jew waħda - meta fl-istess ħin aħna bħala kumitat għandna ċerti commitments ta’ safar. Jiġifieri jien qed ngħid b’mod frank id-diffikultajiet illi għandna.  Nifhem li idealment ikollna dan l-iskambju bejn l-analysts tagħna u dawk Daniżi għax għandna x’nitgħallmu.  

  ONOR. CLYDE PULI:  Jiena naħseb li se naqgħu għaċ-ċajt jekk ma nagħmlux hekk għax din kulħadd se jagħmilha. 

  ONOR. EVARIST BARTOLO:  Jien ta’ l-idea li nitkellmu ma’ l-iSpeaker fuq din.  (Interruzzjonijiet)

  THE CHAIRMAN: Forsi ma nagħmilx ħażin jekk nistedinkom tiktbuli ittra f’dan is-sens u jien immedjatament nagħmel covering letter magħha u nindirizzha lill-iSpeaker biex jew tiġi diskussa fil-House Business Committee jew x’imkien ieħor. Pero’ fl-aħħar mill-aħħar hu jrid jieħu deċiżjoni - ma nafx jekk hux hu jew inkella l-Iskrivan tal-Kamra, ma nafx il-proċedura eżatt -  pero’ I’ll  forward it  to Mr Speaker.  

  ONOR. CLYDE PULI:  Mr Chairman, jekk tippermetilli, mhux qegħdin niftiehemu. Dan diġa’ ġie diskuss fil-konferenza ta’ l-iSpeakers, jiġifieri żgur li jaf biha.  Aħna niktbu l-ittra imma hu jaf bil-problema żgur għax nassumi li jattendihom ukoll dawn il-laqgħat.  U t-tieni mhux neċessarjament hija xi role ta’ l-IPEX li jkun marbut mal-foreign affairs committee, imma hija role marbuta mal-parlament għax minbarra li se tkun miftuħa għall-membri ta’ l-EU committees, se tkun miftuħa wkoll għall-parlamentari ….. (Interuzzjonjiet) 

  THE CHAIRMAN:  Pero’  jekk m’aħniex se niktbu ittra uffiċjali dak li jkun ikun  jista’ jgħid li ma rċevihiex.  Nixtieq li nagħmluha bil-miktub.  

  ONOR. CLYDE PULI:    Mhix problema.

  ONOR. EVARIST BARTOLO:  Ħalli nitkellmu ċar.  Il-messaġġ li qed joħroġ mill-COSAC - u tieħu gost li qed joħroġ u aħna ġieli għamilnih ukoll f’dan il-kumitat – hu li huwa żball li nkomplu nqisu l-European affairs bħala mansjoni tal-foreign affairs committee.  Għax meta għandek 70% jew 80% ta’ l-affarijiet ta’ l-Unjoni Ewropea li huma domestic, hemm bżonn li l-kumitati kollha tal-parlament jiġu sensibilizzati biex jingranaw ruħhom kompletament fid-diskussjoni. 

Wara li niktbulek l-ittra - dik nagħmluha żgur għaliex dmirna - u nitkellmu ma’ l-iSpeaker, għandha tittieħed deċiżjoni fuq livell politiku. Jiġifieri anke nkellmu lill-viċi prim ministru bħala l-persuna li taħtu  jaqa’ il-parlament - illum ma kellniex iċ-ċans inqajmuha għax l-Onor. Tonio Borg kellu jitlaq mill-kumitat - għax Malta trid tieħu sehem attiv f’din l-inizjattiva.  Ma jistax ikun li ma teħux sehem attiv, tieħu u tagħti. U se jkun hemm bżonn persuna mill-istaff tal-kumitati - issa hawn qegħdin nitkellmu fuq staff tekniku - biex jagħmilha ta' IT coordinator.

  ONOR. JOSE’ HERRERA:    Għandkom idea ta’ kemm hu l-cost ta’ din?  Din ma tistax taqa’ taħt xi ministeru ieħor meta strettament din ħaġa tal-foreign affairs?   (Interruzzjonijiet)
  ONOR. EVARIST BARTOLO:  Din tan-national parliament.  Huma qed jippruvaw li l-parlament ikollu profil u rwol għalih.

  ONOR. JOSE’ HERRERA:   Imma naħseb li bħala foreign affairs committee tista’ issir rakkmandazzjoni.

  ONOR. EVARIST BARTOLO: Dażgur!   (Interruzzjonijiet)

  ONOR. JOSE’ HERRERA:  Mela ssir rakkmandazzjoni lill-parlament minn dan il-kumitat.
  THE CHAIRMAN:  Anzi I’ll go a step further għax mill-mod ta’ kif spjegawli l-Onor. Puli u l-Onor. Bartolo hija limpida ħafna.  Jekk intom taqblu nitlob lil Miss Abela li din il-parti tad-diskussjoni, fejn ġie spjegat l-importanza u l-għaġġla ta’ din il-kwestjoni, tiġi transkritta mill-aktar fis u flimkien ma’ l-ittra tagħkom, jien nagħmel covering letter u nibgħatha  lill-iSpeaker.  

  ONOR. EVARIST BARTOLO:  Pero` nibagħtu kopja wkoll lill-Viċi Prim Ministru.

  THE CHAIRMAN:  Iva, nibagħtu kopja lil-Leader of the House.   

  ONOR. EVARIST BARTOLO: Fuq il-kwestjoni tal-budget  hemm affarijiet li huma ta’ natura teknika.  Ma naħsibx li huwa fair li l-ispiża għall-affarijiet ta’ natura teknika jerfagħhom dan il-kumitat. Għaliex? Għax fil-fehma tiegħi huwa kruċjali li xi ħadd tekniku jiltaqa’ mad-Daniżi fuq is-sistema tas-software tagħhom għaliex ix-xogħol tal-kumitat jitħaffef ħafna u lilna jgħinna ħafna ukoll kemm bħala kumitat kif ukoll bħala membri parlamentari nazzjonali.  

  THE CHAIRMAN:  L-Onor. Abela u mbagħad warajh l-Onor. Brincat.

  ONOR. JOSEPH ABELA: Xtaqt nistaqsi jekk qattx sar xi studju rigward x’tip ta’ riżorsi għandhom kumitati simili, għallinqas f’pajjiżi tamparna, biex inkunu nistgħu naraw kif kumitati oħra jiffunzjonaw u x’inhuma l-ħteġijiet minimi li jiġu bżonn. 

THE CHAIRMAN:   Jien naħseb li qed inkun ġeneruż meta ngħid li għar-riżorsi li għandna, qegħdin nagħmlu l-mirakli kemm bħala manpower kif ukoll bħala budgetary.  Dan mertu wkoll tat-tliet research analysts tagħna li waħda minnhom bħalissa qiegħda tistudja l-Ingilterra.  

Fil-fatt għada jiena, l-iSpeaker u Dr. George Vella se nkomplu bl-interviews biex tiġi ngaġġata persuna jew tnejn oħra.  Jiġifieri nassigurak li qegħdin nagħmlu l-massimu li nistgħu fiċ-ċirkostanzi.  S’issa nista` ngħid li mxejna ħafna,  it’s a learning curve. Irridu nifhmu wkoll li lkoll kemm aħna bdejna nitgħallmu proprju f’dan l-aħħar ħames jew sitt xhur.   

Ejja nammettu li kien hawn  a marked improvement  għax meta  tqabbel kif konna tmien xhur ilu, fejn ma kien hemm litteralment set-up ta’ xejn, naħseb li għamilna passi kbar ‘il quddiem - bl-għajnuna wkoll ta’ l-iSpeaker, tal-Clerk of the House u ta’ Miss Abela – u b’kollaborazzjoni sħiħa f’dan is-sens.

  ONOR. JOSEPH ABELA: Napprezza dan kollu u nifhem li minn Mejju ‘l hawn kien hemm learning curve li wieħed irid jgħaddi minnha, bil-problemi kollha li ġġib magħha, imma sar eżerċizzju biex wieħed jara kif qed jiffunzjonaw kumitati oħrajn? 
  THE CHAIRMAN: Iva, fil-fatt żewġ analysts tagħna ntbagħtu l-House of Commons u ltaqgħu mal-counterparts tagħhom - anke aħna bħala kumitat morna niltaqgħu magħhom - u ġabu materjal mill-Ingilterra. Sal-lum għadhom  jibagħtulna materjal u qed niskambjaw informazzjoni magħhom ukoll.  Jiġifieri ma nistax ngħid li ma kienx hemm kollaborazzjoni ma’ kumitati oħra u forsi fix-xhur li ġejjin ikun hemm kollaborazzjoni ma’ parlamenti oħrajn, fosthom anke ma’ dak tad-Danimarka.

  ONOR. JOSEPH ABELA:  Imma ma’ pajjiżi tamparna kif nipparagunaw?

  THE CHAIRMAN: Ma’ pajjiżi tad-daqs tagħna nipparagunaw tajjeb. L-iktar wieħed viċin tad-daqs tagħna huwa l-Lussemburgu u l-paragun huwa wieħed tajjeb. 

  ONOR. JOSE’ HERRERA:  Irrid ngħid ukoll - għaliex jien kont nagħmel parti mid-delegazzjoni li telgħet il-House of Commons - li din il-problema li qed tqajmu hawn iħossuha wkoll parlamenti kbar bħall-Ingilterra.  Għalkemm huma ferm aktar attrezzati minna, anke mill-aspett ta’ segretarjat u research office, eċċ, xorta waħda jħossu li għandhom diffikultajiet kbar.   

  ONOR. CLYDE PULI: Il-website ta’ l-IPEX naħseb li tagħti għajnuna kbira lill-parlamentari kollha f’dan is-sens għaliex se jkollok organizzazzjoni sħiħa li tagħtik iċ-ċans kollu.

  THE CHAIRMAN:  L-Onor. Brincat.

  ONOR.  LEO BRINCAT:  Naf li teknikalment il-vot tal-parlament m’għandux x’jaqsam mal-vot tal-ministeru ta’ l-affarijiet barranin, imma naħseb li b’mod komplimentari ma’ dak li se tagħmel inti kemm ma’ l-iSpeaker u anke mal-Leader of the House, fid-dawl tal-fatt li l-gvern qed jitlobna li nivvutaw  Lm400,000 għall-forum for Europe, ikunx forsi f’waqtu jekk tkellem informalment lill-ministru ta’ l-affarijiet barranin?  Jiena m’iniex se nerġa’ nidħol fit-talba oriġinali tagħna li l-forum for Europe jaqa’ taħt il-foreign affairs committee. Mhux qed nirrinunzjaw għal dan, imma mhix dik l-issue li għandna at stake illum, Sur President.   

Jien inħoss li meta għandna dawn il-budget constraints kollha li qed jimpeduna naqdu l-funzjoni tagħna għal dik li hija dimensjoni Ewropea u meta l-ministru jidher li għadu qed jaħseb fuqha din il-kwestjoni - għaliex għandu idea imma għadha mhix kristallizzata kompletament – u fl-istess ħin il-parlament qed jiġi mitlub japprova n-nefqa ta’ Lm400,000 għal-inizjattivi li jistgħu jġibu flimkien il-ħidma tal-MIC u tal-MEUSAC u forsi xi inizjattivi ġodda, jistax ikun hemm xi forma ta’ pooling of resources ħalli għallinqas dawn il-constraints li qed nitkellmu dwarhom negħlbuhom b’mod prattiku mingħajr ma nżidu n-nefqa tal-gvern, kemm f’dak li għandu x’jaqsam mal-parlament u kemm għal dak li għandu x’jaqsam mal-ministeru ta’ l-affarijiet barranin?  

Jien mhux qed nippretendi li wara li jgħaddi l-budget immorru fuq il-prim ministru u ngħidulu biex jagħtina supplementary budget ta’ Lm100,000 oħra, imma jekk jista’ isir pooling of resources fuq livell prattiku, għallinqas għal dak li għandu x’jaqsam ma’ European affairs, li kif qal tajjeb l-Onor. Bartolo huma after all domestic affairs, naħseb li issa huwa l-mument propizju qabel ma l-affarijiet jilħqu jikkristalizzaw ruħhom.  

  THE CHAIRMAN:   In vista ta’ dan is-suġġeriment, jiena nista’ nikteb ittra lill-Onor. Frendo jew nista` nkellmu informalment. Pero’ I’lI pass on the message immediately, nagħtik kelmti. 
ONOR JOSE’ HERRERA: Let me be a bit cynical. Persważ illi s-sub-committees ta’ dan il-kumitat qed jagħmlu xogħolhom tajjeb u li r-research analysts qed joffru back-up tajjeb ukoll – biżżejjed li jissimplifikaw dak li għandu jiġi eżaminat - pero’ għaliex qed inħossni cynical?  

Dan l-eżerċizzju kollu, ix-xogħol ta’ skrutinju, l-eżami ta’ dawn id-dokumenti kollha, flus investiti f’segretarjat bil-ħin kollu li jittieħed, at the end of the day qed iħalli xi ftit ta’ l-impatt fuq il-mod ta’ kif il-ministri tagħna fil-kunsill tal-ministri qed jivvotaw? Jew qed jingħata biss lip service lis-sistema, bażikament nilagħbu għall-gallerija u at the end of the day dan l-eżerċizzju qed isir għal xejn, eżerċizzju akkademiku biss?  

Dan li nixtieq inkun naf jien, Mr Chairman, cioe’ l-iskrutinju fuq il-metodu ta’ kif il-ministri tagħna fil-kunsill tal-ministri qed iġibu ruħhom.

THE CHAIRMAN: Ir-risposta immedjata hija li:  Iva, qed ikun hemm impatt u r-raġuni hija din.  Kif jien dejjem spjegajt, l-iskop ta’ l-iskrutinju huwa biex niżguraw li l-gvern jagħmel xogħlu, li jmur quddiem il-kunsill tal-ministri preparat, li jkun mgħarraf bil-pożizzjoni tal-parlament u jieħu kont tal-konsiderazzjonijiet soċjali, politiċi u  ambjentali tad-direttiva partikolari. 

Nista’ ngħid li kemm fil-working group ppresedut mill-Onor. Michael Gonzi u kemm fil-working group l-ieħor presedut mill-Onor. Jeffrey Pullicino Orlando u anke l-kumitat tas-social affairs - għaliex ikun hemm direttivi li jmorru quddiem dan il-kumitat ukoll – qed ikun hemm heavy exchange  bejn gvern u oppożizzjoni u nista’ ngħid li dejjem intlaħaq qbil b’kunsens u għadu qatt ma ttieħed vot. Fejn ikun hemm il-bżonn, ministru anke jiġi grilled u jiġi żgurat li huwa top notch f’dak li għandu x’jaqsam ma’ preparazzjoni, to the extent that he is leaving nothing to chance.  S’issa jien naħseb li rnexxielna noħolqu anke ċerti standards.  Ikoll kemm aħna, kemm il-membri f’dan il-kumitat kif ukoll f’working groups one, two and three  u anke fil-kumitat tas-social affairs, qegħdin niżguraw li l-ministri meta jiġu biex jippreparaw il-memos tagħhom  iżommu ma’ ċerti benchmarks, keeping in mind ċerta preparazzjoni. S’issa naħseb irnexxielna noħolqu livell. 
L-Ingliżi llum, wara li ilhom membri tletin sena, waqqfu kumitat imsejjaħ modernisation committee - kont qed naqra fuqu ftit tal-ġimgħat ilu - biex jagħmlu re-thinking u brainstorming ta’ x’hemm bżonn jittranġa u jinbidel fil-proċess ta’ skrutinju tagħhom. M’għandix dubju li anke aħna, sena jew sentejn oħra nkunu rridu nagħmlu ċertu re-thinking imma l-ewwel irridu nitgħallmu nsibu saqajna.  Pero’ s’issa, Onor. Herrera, nassigurak li dak li qegħdin nagħmlu qed iħalli impatt għaliex ebda ministru m’hu qed jiġi hawn mhux preparat.  Meta kien hemm bżonn, il-kumitat bagħat għall-ministru darba, darbtejn – kien min kien - u talbu informazzjoni addizzjonali u kull darba li l-kumitat ma jkunx sodisfatt jista` jesprimi riserva. U kien hemm każi fejn esprima riservi.  

Dawn huma kollha dokumenti li regolament inqiegħed fuq il-mejda tal-Kamra, sal-lejla stess, biex allura jkun hemm skrutinju pubbliku.   Il-ħasra hija li l-media tagħna hija media bla snien u l-ebda ġurnalist ma kellu d-diċenza jikkummenta mqar darba fuq dawn id-dokumenti li regolarment inqiegħed  fuq il-mejda tal-Kamra għan-nom ta’ dan il-kumitat.  

ONOR. EVARIST BARTOLO:  Jien nifhem dak li qed jgħid iċ-Chairman u waħda mill-problemi li għandhom dawn il-kumitati - u veru jiddispjaċik, anke għan-nies li jieħdu sehem fihom – hija li dawn huma kompletament inviżibbli.  Waqt li issa qed jieħdu fuqhom xogħol importanti tal-parlament, dawn m’għandhom  coverage ta’ xejn. Issa jien m’iniex qed ngħid għall-media coverage biex dak li jkun ikollu pubbliċita’, imma biex in-nies ikunu jafu xi jkun qed jiġri. Jiena naħseb li għandna nkomplu nesprimu din il-biża’ li qed jesprimi ċ-Chairman. 

Fiż-żmien li ġej naħseb li rridu naffrontaw u naraw kif lill-imsieħba soċjali indaħħluhom f’dan il-proċess. Dik se tkun importanti biex l-impatt jiġi diskuss mhux biss mil-lat tal-gvern u oppożizzjoni u parlament, imma mill-players prinċipali li qegħdin hemm.  Imma naħseb wieħed għandu fuq xiex jibda.   

THE CHAIRMAN: Tajjeb ukoll li ngħidu li għamilna pass ’il quddiem għax fejn fil-bidu l-pożizzjoni tal-gvern kienet li d-dokumenti jkunu strictly confidential u not for public consumption, illum b’naqra insistenza u imbottatura ‘l hawn u ‘l hemm id-dokument tal-ministru, il-pipeline acquis ta’ l-EU u d-document analysts qegħdin fuq il-website.  Għandna website tajba ħafna, mertu tas-Sur Raymond Scicluna. 

Jekk tidħol fil-website tal-parlament u mbagħad tidħol fil-website tal-foreign affairs committee hemmhekk, apparti t-transcripts, hemm ukoll aċċessibbli għal kulħadd, at the click of a button, il-pożizzjoni uffiċjali tal-gvern fuq draft directive.  Mela allura hemmhekk għandna trasparenza u accountability. Allura naħseb għamilna ftit ta’ pass ‘il quddiem meta tqis li fil-bidu tlaqna minn pożizzjoni fejn kollox kien restricted.  

Illum il-ġurnata kull deputat jista’ jinforma lil min iħoss li jrid jinforma, ngħidu aħna NGO, jgħidilhom liema draft directive tkun se tiġi diskussa fil-laqgħa li jkun imiss u jitolbu l-kummenti tagħhom.  Imbagħad dak id-deputat jista’ jiġi fil-kumitat jgħid li jkun tkellem ma’ NGO,  jgħid x’inhuma l-concerns u l-preokkupazzjoni tagħhom u jistaqsi lill-ministru għall-kummenti tiegħu.  
  ONOR. EVARIST BARTOLO: Meta għamilna sejħa biex jiġu membri parlamentari biex nispjegawlhom kif jaħdem dan il-kumitat, ma kien ġie ħadd. 

  THE CHAIRMAN: Veru wkoll.  (Interruzzjonijiet)  

  ONOR. Joseph Falzon:  Jien naħseb li mhux pajjiżna biss qiegħed f’din is-sitwazzjoni imma anke l-pajjiżi membri l-oħra li daħlu ġodda qegħdin fl-istess pożizzjoni. Anke l-ħmistax l-oħra li ilhom fl-Unjoni jridu jimmodernizzaw.  Issa qed jissemmew ħafna  l-laqgħat tal-COSAC u qed insemmu l-MEPs. Hemm xi fond, forsi anke mill-Unjoni Ewropea, li jipprovdi biex il-parlamenti nazzjonali jibnu l-infrastruttura tagħhom? Meta titkellem ma’ ħafna parteċipanti b’mod informali waqt il-laqgħat, kollha jgħidulek li dik il-laqgħa messa saret f’forma ta’  video conference għax tiffranka ħafna ħin u flus hekk.     

  ONOR. EVARIST BARTOLO: Fondi as such, safejn naf jien m’hemmx għal hekk. Li hemm huwa - imma mbagħad wieħed irid jiddiskutiha ma’ l-MEPs meta jiġu hawn – li l-MEPs għandhom fondi biex itellgħu nies Brussels. (Interruzzjonijiet) Żgur li għandhom aktar fondi milli għandu dan il-kumitat biex jagħmel ix-xogħol tiegħu kollu!  

   THE CHAIRMAN:   Biss biss talli jsiefru jitħallsu!  

  ONOR. EVARIST BARTOLO: Jiġifieri li qed nipproponi huwa li nistgħu nitkellmu ma’ l-MEPs biex ċertu xogħol li jkollu bżonn jagħmel dan il-kumitat fi Brussels, nagħmluh mill-fondi tas-safar tagħhom.

  THE CHAIRMAN: J’Alla ssir iż-żjara tal-kumitat fi Brussels u Strasbourg!

  ONOR. JOseph FALZON:  Mhux lok li forsi l-għaxar pajjiżi membri ġodda ta’ l-Unjoni jiftiehemu fuq din il-biċċa xogħol?   

  THE CHAIRMAN:  Imma min se jdendel il-ġonġol ma’ għonq il-qattus? Il-pajjiżi kollha se jaqblu, imma trid ħafna diplomazija u d-diplomazija trid ħafna effort u ħafna effort jitlob ħafna safar u ħafna safar jesiġi ħafna flus.  One thing leads to the next. You have to be practical. L-Onor Michael Asciak.

  ONOR. MICHAEL ASCIAK:  L-Onor. Falzon iktar qabel qal li hemm ċerti pajjiżi li ma jaċċettawx laħam u prodotti oħra li jkunu ġejjin minn annimali li jkunu ġew vaccinated. Dawn pajjiżi fl-Unjoni Ewropea wkoll?

  ONOR. JOSEPH FALZON:  Dażgur,  pajjiżi ta’ l-Unjoni Ewropea dawn! (Interruzzjonijiet) 

  ONOR. MICHAEL ASCIAK:  U ġbidtlu l-attenzjoni lill-ministru responsabbli mill-affarjiet rurali ta’ Malta?

    ONOR. JOSEPH FALZON:    Le, imma naħseb li aħjar nagħtik ir-rapport kollu ħalli tkun tista’ tarah biex tkun tista’ tiġbed il-konklużjonijiet tiegħek. 

  ONOR. MICHAEL ASCIAK:   Imma x’inhi r-raġuni?

  ONOR. JOSEPH FALZON:   Jien f’dan is-settur ma tantx nifhem, imma naħseb prodotti li jkunu ġejjin minn vaccinated animals ma jmorrux daqshekk tajjeb mal-konsumatur.  

  ONOR. MICHAEL ASCIAK:  Imma jien kont niġbed l-attenzjoni ta’ l-Onor. George Pullicino fuq din il-kwistjoni.  Pero’ laqatni l-fatt ukoll kif f’Malta, gżira daqshekk żgħira, għadna ma rnexxilniex  nikkontrollaw il-problema tal-bruċellosi, b’konsegwenzi daqshekk serji fuq il-popolazzjoni.  Jiġifieri jien qed ikolli pazjenti bid-deni rqiq. Għalkemm ekonomikament we have a market - mingħalija f’Għawdex biss il-current sales tal-ġbejniet qiegħed xi Lm1 miljun fis-sena -  għad hawn merħliet  li għadhom bid-deni irqiq.  Ma nistax nifhimha din.  (Interruzzjonijiet)

  THE CHAIRMAN:   L-Onor. Evarist Bartolo fuq id-diskussjoni dwar l-Ukrajna.

  ONOR. EVARIST BARTOLO: Sur President, imbagħad kien hemm diskussjoni pjuttost interessanti fuq x’ġara fl-Ukrajna u effettivament kien hemm nuqqas ta’ qbil dwar x’pożizzjoni għandha tittieħed.  L-Olandiżi kienu ebsin ħafna, anke fil-linja ta’ x’kienet qalet il-presidenza Olandiża li kkundannat bla ħniena dak li kien ġara hemmhekk.  L-Ingliżi riedu jaraw eżatt x’kien se jiġri qabel ma jikkumentaw, pero' kulħadd qabel li għandna niddefendu d-demokrazija parlamentari.   

Ta’ min jgħid li f’dan il-każ, il-presidenza Olandiża ma tantx ħalliet impressjoni tajba tal-valuri li għalihom huma normalment magħrufa l-Olandiżi, jiġifieri ta’ tolleranza, kunsens u li jisimgħu lin-naħat kollha.  Il-presidenza Olandiża tat spinta ‘l quddiem u ddeċidiet hi waħedha x’inhi l-konklużjoni u minħabba fiha li nqalgħet din il-kwestjoni tal-lingwa għax iddeċidiet mingħajr ma tat kas ta' x’inhi l-opinjoni ta’ ħaddieħor.  

   THE CHAIRMAN: L-Onor. Puli.

  ONOR. CLYDE PULI:  Sur President, kien hemm l-annual conference of the network of parliamentary committees on  equal opportunities for women and men li nżammet f’The Hague bejn il-4 u l-5 ta’ Novembru 2004. Għal din il-konferenza attendejt jien bħala chairman tas-social affairs committee u attendiet ukoll Dr Mary Caruana mill-Ambaxxata Maltija f’Amsterdam. Bażikament kienu tnejn is-suġġetti diskussi wieħed economic independence for women u l-ieħor the position of women from immigrant groups and ethnic minorities.  

Bħala konferenza pprovdiet l-oġġettivi wkoll tal-Kunsill Ewropew ta’ Lisbona. F’din il-konferenza, il-presidenza Olandiża tkellmet b’saħħa dwar il-bżonn ta’ żieda netta ta’ parteċipazzjoni femminili fis-suq tax-xogħol.  It-targets stabiliti f’Lisbona jimmiraw għal 60% ta’ female employment sas-sena 2010.  Sal-lum  anke wara l-pubblikazzjoni tal-pjan nazzjonali għall-impjiegi u l-pjan nazzjonali kontra l-faqar u l-esklużjoni soċjali, kulħadd jaf li Malta għandha l-aktar parteċipazzjoni baxxa ta’ nisa fis-suq tax-xogħol.  Naħseb li mhux se tkun xi missjoni faċli għalina għax anke mill-fatt li tisma’ id-delegati l-oħra jitkellmu, naħseb li aħna għandna l-kultura tagħna u l-mod kif inħarsu lejn il-kunċett ta’ familja jista’ ikun daqsxejn konfliġġenti ma’ din il-mira.

Imbagħad kien hemm it-tema l-oħra li forsi tolqotna ftit inqas lilna l-Maltin għaliex f’Malta m’hawnx gruppi daqshekk kbar ta’ minoritajiet etniċi.  Din il-konferenza tat promozzjoni lill-idea li l-gvernijiet jieħdu miżuri, fosthom bl-użu ta’ l-arma ta’ l-edukazzjoni, biex lil dawn l-ewwelnett jedukawhom fil-lingwa biex jintegraw ruħhom fis-soċjeta` u t-tieni biex iħajruhom jakkwistaw ċerti skills li allura jippermettulhom jimxu ‘l quddiem.

Qabel nagħlaq xtaqt insemmi ż-żewġ suġġerimenti li saru. Wieħed kien li l-konferenza ssejjaħ lill-kumitati olimpiċi nazzjonali sabiex ma jeskludux lin-nisa mit-teams tagħhom u l-ieħor, ftit iktar importanti, dwar il-ħolqien ta’ ombudsperson għall-ugwaljanza bejn is-sessi.  Aħna diġa’ għandna xi ħaġa simili fuq livell nazzjonali u s-sena li għaddiet kien hawn ukoll il-ħolqien ta’ l-equal opportunities.  Imbagħad kien hemm proposti iktar radikali.  Kien hemm deal b’saħħtu ukoll dwar speċi ta’ kwoti fuq l-impjegati tal-commission dwar kemm minnhom ikunu nisa u kemm minnhom ikunu rġiel.  

Sur President, inpoġġi fuq il-mejda tal-kumitat:-

Dokumentazzjoni dwar il-laqgħa XXXII COSAC li nżammet f’The Hague, l-Olanda bejn il-21 u t-23 ta’ Novembru 2004; u

Dokumentazzjoni dwar l-annual conference of the network of parliamentary committees for equal opportunities for women and men in the European Union of the parliaments of the EU Member States and of the European Parliament (NCEO) li nżammet  f’The Hague, l-Olanda fil-5 ta’ Novembru 2004.

  THE CHAIRMAN:  Prosit. Thank you so much, Onor Puli.  Insejjaħ issa lill-Onor Brincat. 

ONOR. LEO BRINCAT:  Mr Chairman, attendejt il-laqgħa tal-political affairs committee tal-Kunsill ta' l-Ewropa li saret f'Pariġi fit-18 ta' Novembru, 2004 fejn  ġew diskussi erba' temi ewlenin: il-Lvant Nofsani, it-tielet summit tal-Kunsill ta' l-Ewropa li għalih se jiġi mistieden il-prim ministru fost oħrajn u li se jsir f'Mejju,  a round-table proposal dwar l-issue taċ-Cecnja u l-issue ta' l-Iraq.  

Fuq il-kwestjoni tal-Middle East, il-kumitat għandu deputy chairman Russu li ġie inkarigat biex jagħmel soundings dwar il-possibbilta` ta’ fact-finding mission fil-Middle East mill-Kunsill ta' l-Ewropa.  Dan diġa' kellu soundings pożittivi kemm min-naħa tal-Palestinjani, min-naħa tal-Lebaniżi, ta' l-Eġizzjani u anke min-naħa ta' l-Iżraeliti – Iżrael għandu  observer status fis-subcommittee tal-parliamentary assembly u d-delegati Lhud jattendu fuq bażi regolari – u l-main thrust ta' din l-inizjattiva hi li d-delegazzjonijiet kollha huma tal-fehma li speċjalment minħabba l-outcome ta' l-elezzjoni Amerikana, iż-żmien issa huwa opportun biex tiġi ri-introdotta dimensjoni Ewropea fil-proċess tal-paċi tal-Lvant Nofsani.  

L-issue kellha tiġi diskussa f’dawn l-aħħar ġranet fil-bureau tal-Kunsill ta' l-Ewropa li kellu jiltaqa' f'Warsaw. Għalkemm għadni ma rċevejtx il-minuti tal-laqgħa, imma wieħed mis-suġġerimenti prattiċi hu li l-istess kif se jagħmlu l-OSCE u se jagħmlu wkoll l-Unjoni Ewropea, il-Kunsill ta' l-Ewropa jibgħat osservaturi għall-elezzjonijet Palestinjani mhux biss għal dawk presidenzjali imma anke għal dawk lokali.  L-idea hi biex ngħinu ħalli jiġu stabiliti kuntatti mal-Palestinjani mhux biss fuq livell ta' organizzazzjoni imma anke tas-soċjeta` ċivili.  

Fuq it-third summit tal-Kunsill ta' l-Ewropa, naħseb li tajjeb li wieħed jieħu nota ta' ċerti punti li tqajmu għax illum bir-rwol dejjem jikber tal-Parlament Ewropew u meta għandek ukoll l-OSCE, il-Kunsill ta' l-Ewropa bħal donnu qed jiġi sandwiched in between u jħoss li wasal iż-żmien li jkollu rwol iktar ċar biex jiġi evitat ċertu degree of overlap.  Għalhekk dawn iddeċidew li minflok jagħmlu xi grand teams fis-summit tal-prim ministri li se jsir f’Mejju, iddeċidew li jqajmu dawk il-bottlenecks li biex ngħid hekk fil-preżent qed ixekklu l-operat tal-Council of Europe.  

Bħalissa l-presidenza tal-Council of Europe qiegħda f'idejn il-Polonja u din, flimkien mal-political affairs committee, qed tgħid li  s-summit għandu jagħfas fuq id-dewmien li qed ikun hemm fir-ratifika ta' ħafna protokolli u conventions tal-Council of Europe.  Fil-fatt jiddispjaċini ninnota li Malta għandha madwar 131 konvenzjoni li għadha ma rratifikatx. Għalkemm m’aħniex waħedna f'dan, naħseb li m'hijiex konsolazzjoni u tajjeb li din il-mankanza tiġi highlighted as a matter of concern min-naħa ta’ dan il-kumitat, Sur President.  

Tqajmet ukoll il-ħtieġa li għandu bżonn ikun hemm konvenzjoni Ewropea dwar it-terroriżmu.  Il-Council of Europe għandha l-policy li tiżviluppa koperazzjoni ma' diversi observer countries.  Tgħidlix għaliex u ma nafx kif kienet waslet għal dan, imma tul is-snin il-Council of Europe tat observer status lill-Kanada u l-Messiku - fil-fatt l-Onor. Jeffrey Pullicino Orlando u l-Onor Joe Debono Grech kienu marru l-Messiku bħala parti mid-delegazzjoni tal-Council of Europe - u bħalissa qed isiru kuntatti esploratorji mal-Kungress Amerikan bl-idea li dan ukoll ikollu observer status fuq il-Council of Europe.  Fil-fatt din se tiġi diskussi fil-plenarja ta' Jannar tal-Council of Europe u waħda mit-temi ewlenin hija appuntu kif se jkunu r-relazzjonijiet bejn il-Kunsill ta' l-Ewropa u l-Istati Uniti.  Fil-fatt qed jitħejja rapport fuq hekk minn rapporteur Taljan.  

Punt ieħor li tqajjem huwa li billi l-Council of Europe hija l-iktar organizzazzjoni Ewropea wiesgħa għax tirrappreżenta 46 member states, qed jinħass li mhux two-speed Europe qed ikollhom imma three-speed Europe, kemm fuq żvilupp ekonomiku kif ukoll fuq żvilupp politiku.  Allura qed iħossu li meta jkun hemm il-prim ministri ta' dawn il-pajjiżi kollha preżenti, dak ikun il-waqt opportun li dan il-punt jitqajjem għad-diskussjoni. 

Qam ukoll l-argument dwar min se jkun, biex ngħid hekk, iċ-champion ta' l-iżvilupp tad-drittijiet umani, jekk għandhiex tkun prerogativa ta’ l-Unjoni Ewropea  bħala kummissjoni tal-Parlament Ewropew, jew għandux ikun il-Kunsill ta’ l-Ewropa li kien beda dan il-proċess tad-drittijiet tal-bniedem.  Ovvjament hemm ukoll l-issue tar-response Ewropew li għandu jkun hemm għall-isfida tal-globalizzazzjoni. 

Fl-aħħar nett iħossu li għandhom jagħfsu dwar il-ħtieġa li titqajjem kuxjenza dwar il-fatt li kulma jmur, kemm kif rifless fl-elezzjonijiet tal-Parlament Ewropew madwar l-Ewropa kollha u anke f'elezzjonijet oħrajn kemm nazzjonali kif ukoll lokali, id- disillusionment u ċ-ċiniżmu tas-soċjeta` ċivili dwar il-politika u l-politiċi qiegħed dejjem jikber u jħossu li din l-issue għandha tiġi indirizzata b'mod dirett fis-summit li jmiss.  Biex ma ntawwalx, l-aħħar żewġ items jikkonċernaw l-issue taċ-Ċeċnja u dik ta' l-Iraq. 

Fuq l-issue taċ-Ċeċnja, diġa` kien hemm tentattivi biex issir konferenza f'Moska fl-14 tad-Diċembru 2004, li allura kellha tlaqqa’ flimkien partijiet min-naħa tal-Federazzjoni Russa u dik taċ-Ċeċnja.  Ir-Russi kienu qablu fil-prinċipju għax kieku ma kenux jaċċettaw li jospitaw il-konferenza, biss kien hemm il-qbil li Diċembru kien prematur wisq biex issir din il-konferenza għax ma kienx hemm livell adegwat ta' tħejjija għaliha.   Għalhekk talbu biex jitwaqqaf sub-committee ad hoc biex jidħol iktar fil-fond dwar it-tħejjija ta' din il-konferenza -  jiena kont wieħed minn dawk li ġejna nominati fuq dan is-sub-committee - u wieħed mill-ewwel suġġerimenti li għamilna kien li d-data tal-konferenza tiġi rinvjata. Fil-fatt il-konferenza issa tista' issir f’Jannar jew fi Frar u anke kien hemm żewġ tibdiliet oħra.  

L-ewwelnett ir-Russi insistew li għalkemm huma lesti li jilqgħu fi ħdanhom delegazzjoni miċ-Ċeċnja, huma xtaqu li ċ-Ċeċeni jagħmlu commitment li jirrinunzjaw għat-terroriżmu.  Imbagħad kien hemm min ried iwessa` il-konferenza, fis-sens li ma tkunx ristretta biss għar-Russi u għaċ-Ċeċeni, imma tkun miftuħa wkoll għall-intelletwali Ewropej li ilhom isegwu l-problema taċ-Ċeċnja għal ċertu ammont ta' żmien u anke għal ċerti NGOs miċ-Ċeċnja stess.  

Inizjalment din il-konferenza kienet se tiffoka dwar ir-regional parliamentary elections li se jsiru fiċ-Ċeċnja fili-ġejjieni qarib, imma kien hemm ċerti oġġezzjonijiet min-naħa ta' l-awtoritajiet Russi u għalhekk id-deċiżjoni kienet li r-round table jkollha suġġetti iktar wiesa` u tiffoka dwar dwar dak li hu l-ħolqien ta' confidence-building measures li jistgħu inisslu iktar fiduċja u abbokkamenti bejn il-forzi politiċi fuq iż-żewġ naħat.  

Fuq nota pożittiva tajjeb li wieħed jgħid li ċ-chairman tal-foreign relations committee tad-Duma,  li huwa wkoll chairman tad-delegazzjoni Russa fil-political affairs committee tal-Council of Europe,  kien pożittiv ħafna u wiegħed li l-Gvern Russu kien se jagħti l-full moral and logistical support biex dan l-eżerċizzju jirnexxi.  L-aħħar punt huwa dwar l-issue ta' l-Iraq, Mr  Chairman.  

Kien hemm kritika qawwija għall-fatt li filwaqt li l-Kunsill ta' l-Ewropa qajjem diversi issues, anke issues lokalizzati ta' importanza sekondarja,  fuq l-issue ta' l-Iraq qatt ma ħa pożizzjoni.  Kienet għaddiet riżoluzzjoni komprensiva ħafna u quite exhaustive dwar l-Iraq, imma bħala follow-up action ma kien sar xejn. Allura minħabba timescales ristretti ġie deċiż li wieħed jipprova jorganizza dialogue mhux mal-politiċi biss imma ma' l-NGOs Iraqini, in full respect tat-tradizzjonijiet kulturali u reliġjużi tagħhom.  Kien hemm feeling ġenerali li filwaqt li għandu jiġi mgħejjun il-proċess ta' żvilupp tad-demokrazija fl-Iraq, ma kellhiex tiġi aċċettata l-idea li jiġi mpost a pre-determined model of democracy.  

Id-delegazzjoni Torka offriet l-appoġġ tagħha għal din l-inizjattiva u anke offriet li tikteb u żżomm liaison mas-segretarju ġenerali tal-Kunsill ta' l-Ewropa, bil-ħsieb li din l-inizjattiva tinżamm fit-Turkija, possibbilment qabel l-elezzjonijiet ġenerali ta' l-Iraq - jekk verament isiru meta għandhom isiru - u l-Parlament Tork offra l-assistenza tiegħu biex jiddentifika l-iktar political forces suitable li jista' ikun hemm biex il-parteċipazzjoni tkun waħda wiesgħa kemm jista' ikun.  

Sfortunatament il-political affairs committee qed jiltaqa' bħalissa kemm fuq dawn l-issues li semmejt u anke fuq issues oħrajn.  Minħabba l-commitments tal-Parlament ta’ Malta, jien ma nistax nattendi bħalissa peress li qiegħed jiġi diskuss il-budget.  Jien ovvjament kif ikolli xi aġġornament dwar l-outcome tal-laqgħa, inżomm il-kumitat aġġornat.  

Sur President, nippreżenta lill-kumitat :-

Rapport dwar il-laqgħa tal-political affairs committee tal-Kunsill ta’ l-Ewropa li saret f’Pariġi fis-17 ta’ Novembru 2004.

  THE CHAIRMAN:  Grazzi, Onor Brincat.  Nikkonkludi bi tliet punti fil-qosor.  

L-ewwel punt hu li in vista taż-żjara tagħna fil-Libja, hemm qbil li ż-żewġ naħat iwaqqfu a parliamentary friendship group.  Naħseb li to set the ball rolling b’mod uffiċjali - għax inkella jkun ftit diffiċli biex dan iseħħ – jekk intom taqblu, għan-nom tal-kumitat matul din il-ġimgħa, nikteb ittra lill-iSpeaker fejn ngħidlu li fiż-żjara tagħna hemm qbil bejn iż-żewġ naħat li jkun hemm kuntatt fuq livell parlamentari u għallinqas darba kull sitt xhur għandu jkun hemm skambju bejn il-Libja u Malta.  

  ONOR. JOSEPH FALZON: Irrid nagħmel kumment fuq dan il-punt. Jiena naqbel miegħek, pero' l-iSpeaker jgħid li hemm ħafna minn dawn il-friendship groups li huma stabiliti u kemm-il darba jistaqsi x’qed nieħdu minnhom. Inti taf għax kemm-il darba kellna laqgħat miegħu. 

  THE CHAIRMAN:  Iż-żewġ naħat qegħdin naqblu u għalhekk once li għandi l-approval tagħkom nista’ nipproċedi.

Issa se nippreżenta formalment l-lista ta' 13-il riżoluzzjoni tal-Parlament Ewropew li dan il-kumitat irċieva. Ir-riżoluzzjonijiet huma dawn indikati hawn taħt:

Resolution on the Partnership and Cooperation Agreement regarding the Republic of Armenia (9257/2004 – COM(2004)0358 – C6-0027/2004 – 2004/0118(CNS)) adottata mill-Parlament Ewropew fis-26 ta’ Ottubru 2004;

Resolution on the Partnership and Cooperation Agreement regarding the Republic of Azerbaijan (8924/2004 – COM(2004)0267 – C6-0017/2004 – 2004/0089 (CNS)) adottata mill-Parlament Ewropew fis-26 ta’ Ottubru 2004;

Resolution on the Partnership and Cooperation Agreement regarding Georgia (8916/2004 – COM(2004)0268 - C6-0018/2004 – 2004/0091(CNS)) adottata mill-Parlament Ewropew fis-26 ta’ Ottubru 2004;

Resolution on the Partnership and Cooperation Agreement regarding the Republic of Kazakhstan (9006/2004 – COM(2004)0307 - C6-0025/2004 – 2004/0096(CNS)) adottata mill-Parlament Ewropew fis-26 ta’ Ottubru 2004;

Resolution on the Partnership and Cooperation Agreement regarding the Republic of Kyrgyzstan (9003/2004 – COM(2004)0305 – C6-0024/2004 – 2004/0095(CNS)) adottata mill-Parlament Ewropew fis-26 ta’ Ottubru 2004;

Resolution on the Partnership and Cooperation Agreement regarding the Republic of Moldova (9221/2004 – COM(2004)0302 – C6-0023/2004 – 2004/0106CNS)) adottata mill-Parlament Ewropew fis-26 ta’ Ottubru 2004;

Resolution on the Partnership and Cooperation Agreement regarding the Russian Federation (8896/2004 – COM(2004)0292 – C6-0022/2004 – 2004/0087(CNS)) adottata mill-Parlament Ewropew fis-26 ta’ Ottubru 2004;

Resolution on the Partnership and Cooperation Agreement regarding Ukraine (9108/2004 – COM(2004)0251 – C6-0016/2004 – 2004/0080(CNS)) adottata mill-Parlament Ewropew fis-26 ta’ Ottubru 2004;

Resolution on the Partnership and Cooperation Agreement regarding the Republic of Uzbekistan (8908/2004 - COM(2004)0272 - C6-0020/2004 – 2004/0092(CNS)) adottata mill-Parlament Ewropew fis-26 ta’ Ottubru 2004;

Resolution on the result  of the referendum and elections in Belarus adottata mill-Parlament Ewropew fit-28 ta’ Ottubru 2004;

Resolution on cluster munitions adottata mill-Parlament Ewropew fit-28 ta’ Ottubru 2004;

Resolution on Iran adottata mill-Parlament Ewropew fit-28 ta’ Ottubru 2004; u

Resolution on Guantánamo adottata mill-Parlament Ewropew fit-28 ta’ Ottubru 2004.

Din hija l-aħħar laqgħa ta` dan il-kumitat għal din is-sena 2004.  Għalija kienet esperjenza ġdida u nixtieq nirringrazzja lil kull wieħed minnkom ta' l-għajnuna, ta' l-appoġġ, tal-pariri u tal-kritika kostruttiva li tajtuni.  Tgħallimt ħafna minn din l-esperjenza u naħseb ilkoll kemm aħna għandna nkunu kburin b’dak li irnexxielna nagħmlu din is-sena.  

Onorevoli kollegi, f’din is-sena dan il-kumitat iltaqa' 20 darba u hija l-iktar sena li ltaqa` f'dawn l-aħħar snin.  Is-sena l-oħra ltaqa` ħames darbiet. Jiġifieri x-xogħol qed jiżdied u dan m'huwiex mertu taċ-chairman waħdu, imma mertu ta' kull wieħed minna li b'sagrifiċju kbir personali, professjonali u familjari niġu hawn biex nattendu dawn il-laqgħat, apparti dawk ta` skrutinju.  Qed nirriferi għall-foreign affairs committee biss u ta' dan inħoss li għandi sinċerament ngħid grazzi u dan se nnirribadih fil-press conference.  

Tinsewx li għandna konferenza ta` l-aħbarijiet nhar it-Tnejn, 20 ta' Diċembru, 2004 fis-1.00 p.m. sharp fejn se jkunu mistiedna l-ġurnalisti.  L-iskop ta’ din il-konferenza hu biex nagħtu rendikont ta’ sena ħidma li għamilna lkoll kemm aħna. 

Naħseb li l-kumitati tal-Parlament għandhom ikunu accountable u bħala Parlament għandna biex niftaħru u għandna nużaw dawn l-opportunitajiet biex lill-pubbliku in ġenerali nuruh kemm fil-fatt qed isir xogħol, anke  għax hawn min ikollu l-impressjoni li aħna hawnhekk naħdmu ftit li xejn.  Grazzi.

  ONOR. JOSE’ HERRERA:  Mr Chairman, jien l-ixjeħ wieħed għax ili membru ta’ dan il-kumitat mill-1996 u nagħtik vot personali ta' fiduċja għax ikolli nammetti li inti tajt dimensjoni ġdida lil dan il-kumitat.  Mexxejtu b'entużjażmu, b'immaġinazzjoni u b'inizjattiva u ta' dan nixtieq nirringrazzjak.  

Fid-9.05 p.m. il-Kumitat aġġorna għal data li għandha tiġi koumunikata aktar tard.

